TANIEW 1:1 i TANIEW 1:4

TANIEW

Kwakwamo Izaew izuapyr wiko Namukonono-
zor hapuzuhu pupe wa

1 Zeoaki Zuta ywy rehe har wanuwihawete
romo heko mehe, na'iruz haw kwarahy mehe,

Namukononozor = Mawiron  wanuwihawete
uzamatyry'ym Zeruzarez tawhu pe har wa a'e wa

kury. 2 Tupan Tuweharupi Wiko Ma'e weityk kar
a'e tawhu Namukononozor pe a'e. Upyhyk kar
amo ma'e hekuzar katu ma'e Tupan Hapuzuhu
pupe har izupe a'e wa no. Namukononozor
weraha a'e ma'e weko haw pe Mawiron tawhu
pe wa. — Pemono a'e ma'e hezar hagapaw hapuz
me nehe, temetarer imonokatu haw pupe nehe,
i'lwemiruze'eg wanupe.

3Na'e tuwihawete Namukononozor wenoz Ape-
naz uzeupe kury. Wiko uma'ereko ma'e tapuzuhu
pe har wanuwihaw romo a'e. Uze'eg nezewe
izupe. — Eme'e Izaew heremipyhyk kwer wanehe

nehe. Exaexak amo kwakwamo tuwihawete ianam
ne wa nehe. Exaexak amo_awa hemetarer katu
ma'e kwer wana'yr ne wa nehe no, i'i izupe.

4 Xo kwakwamo ipurag eteahy ma'e exaexak ne
wa nehe. Aze heta amo ikatu 'ymaw amo rehe
nehe, ezar nehe: hehapyha 'ym ma'e, iapyha 'ym
ma'e, ipari ma'e. Xo na'arewahy uzemu'e ma'e
zo exak ne wa nehe. Exaexak ma'e kwaw par ne
wa nehe. Nezewe mehe upuner uma'ereko haw
rehe herapuzuhu pupe wa nehe. Tuwe uzemu'e
Mawiron waze'eg rehe wa nehe. Uzemu'e putar



TANIEW 1:5 ii TANIEW 1:11

Mawiron wanamuzgwer waze'eg rehe wa nehe
no. S Erekwaw heremi'u tuweharupi har ne.
Erekwaw ma'ywa tykwer heremi'u tuweharupi
har no. Tuwe wanemi'u ram tuweharupi har
nuzawy kwaw heremi'u nehe, i'iizupe. — Na'iruz
kwarahy emumaw wamuaga'ym pa nehe. A'e re
uzypyrog putar herapuzuhu pupe uma'ereko pa
wa nehe, i'i izupe. 6 Wexaexak kwakwamo oho
a'e wa kury. Hexak pyrer wainuromo heta 4
kwakwamo Zuta izuapyapyr wa. Na'aw waner
xe wa: Taniew, Anani, Mizaew, Azari. 7 Apenaz
omono amo waner uze'eg rupi har wanupe.
Na'aw waner ipyahu ma'e xe wa. Mewtexazar,
Xanarak, Mezak, Amenenek.

8 Nezewe i'i Taniew uzeupe kury. — Aze a'u
tuwihawete hemi'u nehe, aze ai'u ma'ywa tykwer
pupe nehe, aiko putar ikatu 'ym ma'e romo Tupan
henataromo ihe nehe, i'i. A'e rupi uze'eg oho Ape-
naz pe kury. — Hepytywa a'e ma'e wi hemunyryk
kar pa nehe, i'iizupe. ® Tupan umuigo kar Apenaz
Taniew imyrypar romo kury. A'e rupi ipurupy-
tywa wer hehe. 19 Nezewe rehe we Apenaz ukyze
tuwihawete wi. A'e rupiuze'eg nezewe Taniew pe.

— Tuwihawete hezar a'e, a'e ae umume'u pen-
emi'u ram a'e, pei'u awam a'e no. Aze ume'e
penehe nehe, — Napekag kwaw izypy mehe
peneko awer zawe, aze i'i peme nehe, — Napekatu
kwaw ko 'ar rehe amogwer kwakwamo wazawe
nehe, azei'i peme nehe, penehe ume'e mehe nehe,
hezuka putar nehe. Peiko putar hezuka arer ai
romo nehe, 1'i wanupe.

11 Apenaz umuzekaiw kar a'e zauxiapekwer
a'e 4 kwakwamo wanehe a'e wa: Taniew, Anani,

Mizaew, Azari. Na'e Taniew uze'eg oho a'e zaux-
iapekwer pe kury.

— Aenoz putar amo ma'e newe ihe nehe kury.
Eagaw nezewe haw nehe. Emumaw 10 'ar xo
kumana'i zawenugar imur pa zo urewe ureremi'u
romo nehe. Xo 'y pupe zo urui'u putar nehe
no. 13 A'e 10 'ar pawire eme'e urerehe nehe.

Eme'e amo kwakwamo tuwihawete hemi'ui'u har
wanehe nehe no. Aze urerexak awam ikatu newe
nehe, ezapo neremimutar urewe nehe, i'i Taniew

zauxiapekwer pe.

14 — Tkatu, i'i zauxiapekwer izupe. Na'e umu-
maw 10 'ar hemiapo kar haw iapo pa. 1510 'ar paw
ire, a'e 4 kwakwamo Izaew izuapyr ikatu wera'u

kwakwamo tuwihawete hemi'u i'u_har wanuw1
wa kury. Ikag wera'u wanuwi wa no. 16 Na'e

zauxiapekwer upytu'u tuwihawete hemlu ae 4
kwakwamo wanupe i'u kar ire kury. U'u kar xo
kumana zawenugar zo wanupe kury.

17 Tupan ukwaw katu kar Mawiron wapape a'e
4 kwakwamo wanupe. Ukwaw katu kar wane-
migwaw wanupe no. Amo ma'e iapo haw omono
Taniew pe no. Omono puahu imume'u katu haw
izupe, puahu zawenugar imume'u katu haw izupe
no.

18 — Umumaw putar na'iruz kwarahy
uzemuaga'ym pa wa nehe, i1 tuwihawete
Namukononozor izypy mehe a'e. Upaw na'iruz
kwarahy Kkury. A'e rupi Apenaz weraha
kwakwamo paw tuwihawete henataromo wa
kury. 19 Tuwihawete uze'eg wanupe. Wexak a'e
4 wakatu haw: Taniew, Anani, Mizaew, Azari.
Naheta kwaw amo wazawenugar a'e pe wa. Ae

rupi upyta tuwihawete hapuzuhu pupe uma'ereko
pa wa. 20 Aze tuwihawete ipurukwaw wer amo
zawaiw katu ma'e rehe, aze xo ma'e kwaw katu
har zo upuner a'e ma'e imume'u haw rehe, aze
X0 ma'e kwaw par zo upuner a'e ma'e imume'u
haw rehe, wenoz a'e 4 kwakwamo uzeupe wa. Ta'e
ukwaw katu wera'u ma'e wa xe, ma'e kwaw katu
har Mawiron pe har wanuwi upaw rupi katete
wa xe. Ukwaw wera'u ma'e ikwaw pyr 'ym a'e wa
no, imume'u haw Mawiron pe har wanuwi upaw
rupi katete wa no.

21Taniew upyta tuwihawete hapuzuhu pe te Xiru
Mawiron wanuwihawete romo heko haw izypy-
rog mehe.

2

Namukononozor upuahu a'e

1 Tuwihawete romo wiko mehe mokoz haw
kwarahy mehe Namukononozor uzypyrog up-

uahu pa kury. Ukyze katu a'e, a'e rupi nupuner
kwaw uker haw rehe. 2 A'e rupi wenoz kar awa
uzeupe wa: ma'e kwaw katu har wa, ma'e ikwaw
pyr 'ym imume'u har wa, paze ma'e wa, zahytata
kwaw par wa. — Pemume'u katu tuwihawete
ipuahu awer izupe nehe. Uhem a'e awa tuwi-
hawete henataromo uzexak kar pa wa. 3 Na'e
uze'eg wanupe kury.

— Apuahu ihe. A'e re akyze katu no. Ma'in hep-
uahu awer ihewe. Tkwaw 'ym mehe we napytu'u
kwaw nehe, i'i wanupe.

4 Uze'eg tuwihawete pe Aram izuapyapyr
waze'eg rupi wa kury. — Tuwe tuwihawete
wikuwe tuweharupi umano 'ym pa nehe, i'i izupe

wa. — Emume'u nepuahu awer urewe nehe.
Henu re urumume'u putar ikwaw kar haw newe
nehe, i'iizupe wa.

5>Tuwihawete uwazar waze'eg wanupe kury. —
Nezewe aze'eg hezeupe kwez kury. Pemume'u
hepuahu awer ihewe pe nehe. A'e re pemume'u
hemimume'u ihewe nehe no. Aze napepuner
kwaw a'e ma'eiapo haw rehe nehe, zauxiapekwer
pepei'ai'ag putar wa nehe. Weityk putar penapuz
a'e wa nehe no. 6 Aze pemume'u hepuahu awer
ihewe nehe, aze pemume'u ikwaw paw nehe no,
amono putar ma'e hekuzar katu ma'e peme nehe.
Apumuawate kar putar teko wanupe ihe nehe
no. Pemume'u hepuahu awer ihewe nehe kury.
Pemume'u ikwaw kar har ihewe nehe no.

7Uze'eg wi a'e ma'e kwaw katu har uwihawete
pe a'e wa kury.

— Emume'u nepuahu awer nehe. A'e re uru-
mume'u putar ikwaw kar har newe ure nehe, i'i
izupe wa.

8 Tuwihawete uze'eg wi wanupe kury. — Ak-
waw penemiapo ihe. Aze urupuranu wiwi tuwi-
hawete rehe nehe, na'urezuka kwaw ru'u nehe,
peze peiko pezeupe. Ta'e pekwaw heremiapo ram
pe xe. 9 Aze napemume'u kwaw hepuahu awer
ihewe nehe, azepyk putar penehe nehe. Penehe
hezepyk awam pitaitaigatu uzuawyawygatu putar
nehe. — Zaneremu'em putar izupe nehe. Xi-
mume'u temu'emaw izupe nehe, peze pezeupe-
upe. — Nezewe mehe, aze ru'u na'urezuka kwaw
nehe, peze pezeupeupe. Aze pepuner hepuahu
awer imume'u haw rehe nehe, akwaw putar

imume'u haw ikwaw har romo peneko haw ihe
nehe no, i'i wanupe.

10 Ma'e kwaw katu har uwazar tuwihawete
ize'eg izupe nezewe wa kury. — Ni amo ywy rehe
har nupuner kwaw a'e neremimutar imume'u
haw rehe wa, 11 izupe wa. — Ni amo tuwi-
hawete, ni ikdg wera'u ma'e, ni upuner wera'u
ma'e nuzapo kar pixik kwaw agwer ma'e a'e wa,
ma'e kwaw katu har wanupe a'e wa, ma'e ikwaw
pyr 'vm imume'u har wanupe a'e wa, zahytata
kwaw par wanupe a'e wa. 11 Ni amo nupuner
kwaw nereminozgwer iapo haw rehe wa. Naheta
kwaw agwer ma'e iapo har wa. Xo tupan zo wa.
Nuiko kwaw ko ywy rehe zaneinuinuromo wa, i'i
izupe wa.

12 wikwahy tuwihawete kury. Uzuka kar ma'e
kwaw katu har Mawiron ywy rehe har paw rupi
wa kury. 13 Hemiruze'eg umume'u ize'eg teko
paw wanupe pape rehe imuapyk pa wa. Na'e
oho Taniew ipiaromo wa kury. Oho imyrypar
wapiaromo wa no, ta'e uzuka putar tuwihawete
ze'eg rupi katete wa xe.

Tupan umume'u tuwihawete ipuahu awer
Taniew pe
14 Taniew wekar Ariok zauxiapekwer tuwi-

hawete rehe uzekaiw ma'e wanuwihaw oho a'e
kury. Ta'e a'e 'ym mehe tuwihawete uzuka kar

ma'e kwaw katu har Mawiron ywy rehe har paw
izupe a'e Xxe. Upuranu hehe imyrypar zawenugar

ai. 15— Marazawe tuwe tuwihawete urezuka kar
nezewe a'e,i'iizupe. Ariok umume'u uzeapo ma'e

kwerizupe. 16Na'e uze'eg Taniew oho tuwihawete
pe kury. — Urezuka zo pe na'arewahy nehe.



TANIEW 2:17 vii TANIEW 2:22

Hezeagaw wer nepuahu awer imume'u pa newe,
ikwaw kar haw imume'u pa newe nehe no.

17 A'e re Taniew oho weko haw pe. A'e 3 imyry-
par wiko a'e pe wa: Anani, Mizaew, Azari. 18 —
Peze'eg Tupan ywak rehe har pe nehe, ty wa.
— Urepuhareko pe nehe. Exak kar a'e puahu
awer hemimume'u urewe nehe, ere Tupan pe
nehe. Nezewe mehe nazamano kwaw amogwer
ma'e kwaw katu har Mawiron ywy rehe har wain-
uinuromo zane nehe no, i'i wanupe. 19 A'e 'ar
mehe we pyhaw Taniew wexak amo ma'e puahu
zawenugar a'e kury. Hexak mehe Tupan wexak
kar a'e puahu awer ikwaw kar haw Taniew pe a'e.
— Nekatuahy Tupan, ta'e erexak kar tuwihawete
ipuahu awer ihewe ne xe, i'i izupe. 20 Nezewe i'i
izupe no.

Tuwe teko umume'u nerer ikatu haw tuweharupi
wa nehe, Tupan hezar.

Ta'e ereiko ma'e kwaw katu haw izar romo ne xe.
Ereiko puner haw izar romo ne.

21 Ne ererur kwarahy. Eremugyr kar aman no.
Eremuigo kar awa teko wanuwihawete romo ne
wa. Ereityk ne wa no.

Eremono ma'e kwaw katu haw awa ma'e kwaw
katu har wanupe.

Eremono ma'e kwaw paw awa ma'e kwaw par
wanupe no.

22 Eremume'u ma'e ikwaw pyr 'ym purupe. Ere-
mume'u ma'e imume'u pyr 'ym purupe no.

Erekwaw ma'e ipytunahy haw rehe uzeamim ma'e
no.

Ta'e tatainy wiko nerehe we a'e xe.

23 Tupan heipy wazar ne,
amume'u nekatu haw newe kury. Amume'u
nepuner haw newe no.

Ta'e eremur ma'e kwaw katu haw ihewe ne xe.
Eremur nepuner haw ihewe ne no.

Urenoz ma'e newe. Erewazar urewe.
Tuwihawete ipurukwaw wer ma'e rehe a'e.
Erexak kar a'e ma'e urewe.

Taniew umume'u ipuahu awer tuwihawete pe
24 Na'e wekar Taniew Ariok oho kury. A'e 'ym

mehe tuwihawete uzuka kar ma'e kwaw katu har
Mawiron ywy rehe har paw Ariok pe a'e wa. —

Ariok, i'i izupe. — Ezuka zo ma'e kwaw katu
har ne wa nehe. Hereraha pe tuwihawete pe
hemuze'eg kar pa nehe. Amume'u putar ipuahu
awer izupe nehe, i'i izupe.

25 Na'arewahy Ariok weraha Taniew
tuwihawete henataromo kury. — Kwehe mehe
Xirur Zutew tetea'u waiwy wi zaneremipyhyk

kwer romo zane wa. Arur amo Zutew kwez xe ihe
kury. Umume'u putar nepuahu awer newe nehe

kury, 1'i Ariok tuwihawete pe.

26 Tuwihawete upuranu Taniew Mewtexazar
her inugwer hereko har rehe kury. — Aipo ere-
puner hepuahu awer imume'u haw rehe ihewe,
ikwaw kar haw imume'u pa ihewe, i'i izupe.

27 Uwazar Taniew ipuranu haw izupe. — Na-
heta kwaw awa nepuahu imume'u aram, ni ma'e
kwaw katu har wa, ni uzeapo ma'e ram imume'u
har wa, ni paze ma'e wa, ni zahytata kwaw par
wa. 28 Heta pitai tupan ywak rehe. Umume'u
ma'e ikwaw pyr 'ym a'e. Tupan nemupuahu kar
ma'e uzeapo ma'e ram hexak kar pa newe a'e. O

tuwihawete, amume'u putar nepuahu awer neker
mehe arer newe nehe kury. Amume'u putar
nepuahu awer zawenugar neker mehe arer newe
nehe no.

29 Ereker nerupaw rehe. Erezypyrog uzeapo
ma'e ram rehe nema'enukwaw pa. Ikwaw pyr
'ym imume'u har wexak kar uzeapo ma'e ram

newe a'e. 30 A'e re umume'u ikwaw kar haw
ihewe. Nakwaw wera'u kwaw ma'e amo awa
wanuwi. Nezewerehe we Tupanwexak karihewe

a'e, ta'e ipurukwaw kar wer nepuahu awer ikwaw
kar haw rehe newe a'e xe. Ipurumume'u katu
wer nema'enukwaw pawer rehe newe no, o tuwi-
hawete.

31 Erexak ma'e puahu zawenugar. Erexak awa
hagapaw uhua'u ma'e. Upu'am nerenataromoa'i
a'e. Heny katu hagapaw. Nezewe rehe we erekyze
izuwi. 32 Jakag a'e, itazu or iapo pyrer romo
a'e. Ipuxi'a a'e, izywa a'e no, itaxig parat iapo
pyrer romo a'e. Ipy'a a'e, hewir a'e no, itazu
morog iapo pyrer romo a'e. 33 Hetyma itaper
iapo pyrer romo a'e. Ipy itaper ywyzuwa in-
uromo har iapo pyrer romo. 34 Neme'e mehe
itahu ywytyruhu rehe har u'ar wenaw wi. Ni

amo numuazan kwaw a'e wi. Itahu u'ar awa
hagapaw ipy i'aromo ikaika pa paw rupi. 35 A'e

'ar mehe we itaper a'e, ywyzuwa a'e no, itazu
morog a'e no, itaxig parat a'e no, itazu or a'e
no, uzeapo ywyku'i romo kury. Kwarahy mehe
teko oxooxok arozran iapirer imuwewe pa izuwi
wa. A'e ywyku'i nuzawy kwaw iapirer arozran wi
uzeupir ma'e. Ywytu weraha a'e ywyku'i paw a'e
wi. Nupyta kwaw ni pitai a'e pe. Itahu uhua'u



TANIEW 2:36 X TANIEW 2:42

wera'u oho iko kury. Uzeapo ywytyruhu uhua'u
ma'e romo kury. A'e ywytyruhu upyk ywy paw
rupi katete kury.

36 Nezewe nepuahu awer. Amume'u putar ik-
waw kar haw newe kury. 37 0 tuwihawete. Ereiko
tuwihawete romo ne. Erepuner wera'u amo tuwi-
haw wanuwi. Tupan ywak rehe har nemuigo kar
tuwihawete romo a'e. Umur nepuner haw newe.
Umur pureruze'egaw newe no. Umuze'egatu kar
teko paw nerehe wa no. 3% Nemuigo kar teko
YWY Nananar wazar romo, ma'ea'yr ywy nananar
wazar romo no, wiramiri yWy nananar wazar
romo no. Ereiko akag itazu or iapo pyrer romo.

39 Tuwihawete romo nereko re amo awa wiko
putar teko paw wanuwihawete romo nerekuzar

romo a'e nehe. Na'ikag wera'u kwaw nezawe
a'e nehe. A'e re heta putar amo tuwihawete
nehe no. A'e tuwihawete wiko putar itazu morog
zawenugar romo. Wiko putar teko ywy nananar
wazar romo nehe. 40 A'e re ur putar amo pure-
ruze'egaw a'e nehe. Nuzawy kwaw itaper nehe.
Itaper ipyw ma'e uzekazeka uzepei'ai'ag tetea'u
romo. Nezewegatete a'e pureruze'egaw umu-
maw putar amogwer pureruze'egaw ywy rehe
har paw rupinehe no. 41 Erexak a'e awa hagapaw.
Ipy a'e, ipyhapyha a'e no, itaper ywyzuwa inuin-
uromo har iapo pyrer romo a'e. Amume'u putar
hemimume'u newe kury. A'e pureruze'egaw
uzepei'ai'ag putar nehe. Heta wewer putar itaper
ikagaw hehe nehe. Erexak hexakaw. A'e itaper
uzemono ywyzuwa inuinuromo. 42 Ipyhapyha
heta ywyzuwa itaper inuromo. Amume'u putar
hemimume'u newe kury. A'e pureruze'egaw ikag

putar nehe. Nezewe rehe we ipyw putar nehe
no. 43 Ne, o tuwihawete, erexak hexakaw. Ita-
per uzemono ywyzuwa inuinuromo. Amume'u
putar hemimume'u newe kury. Tuwihawete
uzeagaw uzemono'og pa wa nehe. Amo wereko

amo tuwihawete ianam wemireko romo wa nehe.
Amo omono putar wanam amo tuwihawete pe

hemireko romo wa nehe. Nezewe haw iapo
mehe uzeagaw putar uzemyrypar pa wa nehe.
Itaper nuzemono'og kwaw ywyzuwa rehe we.
Nezewegatete a'e pureruze'egaw nuzemono'og

kwaw wa nehe, 44 A'e tuwihawete waneko mehe
Tupan ywak rehe har umuzexak kar putar amo

pureruze'egaw a'e nehe. Ni amo numumaw
pixik kwaw a'e pureruze'egaw a'e wa nehe. Ni
amo tuwihawete nuiko kwaw a'e pureruze'egaw
izar romo wa nehe. A'e pureruze'egaw umu-
maw putar amogwer pureruze'egaw paw rupi
wa nehe. Nupaw pixik kwaw nehe. 45 Erexak
itahu ywytyruhu wi u'ar ma'e. Ni amo numuazan
kwaw wa. Ukauka a'e awa hagapaw ita iapo pyrer
a'e: ita per, itazu morog, itaxig parat, ywyzuwa,
itazu or. Tupan Upuner Wera'u Ma'e wexak kar
uzeapo ma'e ram iko newe. Nezewe nepuahu

awer. Amume'u ikwaw kar haw azeharomoete
har kwez newe kury, i'i Taniew Namukononozor

pe.

Tuwihawete umuwete Taniew
46 Na'e tuwihawete Namukononozor wapyk up-
enarag rehe Taniew henataromo kury. Umuhyk
uwa ywy rehe. Na'e uze'eg wemiruze'eg wanupe
kury. — Pezuka ma'ea'yr Taniew henataromo
nehe, imuawate katu pa nehe. Pemono ma'e

imono pyr izupe nehe no. Peapy yhyk zawenugar
henataromo nehe no, i'i wanupe. 47 Na'e uze'eg
Taniew pe kury. — Tupan penemimuwete a'e,
upuner wera'u amogwer tupan wanuwi upaw
rupi katete azeharomoete a'e. Wiko tuwihawete
paw wazar romo no. Wiko ma'e ikwaw pyr 'ym

imume'u har romo. Akwaw heko haw. Ta'e
eremume'u hepuahu awer ikwaw pyr 'ym ikwaw

kar haw ihewe ne xe. _ _ _
48 Na'e tuwihawete umuigo kar Taniew tuwi-

haw upuner wera'u ma'e romo kury. Omono
hekuzar katu ma'e tetea'u izupe no. Umuigo
kar Mawiron ywy rehe har wanuwihaw romo.
Umuigo kar ma'e kwaw katu har uiwy rehe har
paw wanuwihaw romo no. 4 — Emuigo kar
hemyrypar Mawiron ywy rehe har wanuwihaw
romo ne wa nehe no, i'i Taniew tuwihawete pe.
A'e rupi tuwihawete umuigo kar a'e na'iruz awa
tuwihaw romo wa: Xanarak, Mezak, Amenenek.
Taniew upyta tuwihawete hapuzuhu pe.

3

Tupan ua'u or iapo pyrer

I Tuwihawete Namukononozor uzapo kar awa
hagapaw a'e kury. Iaiha haw heta 27 met. Ianagaw
heta 2,70 met. — Pemupu'am awa hagapaw
ywytyr heta 'ymaw Nura her ma'e rehe Maw-
iron ywy rehe nehe, i'i wemiruze'eg wanupe.
2 Umur kar tuwihaw paw a'e wa kury, a'e awa
hagapaw hexak kar pa wanupe a'e wa kury:
ywy pehegweruhu rehe har wanuwihaw wa,
tawhu pe har wanuwihaw wa, ywy pehegwer
rehe har wanuwihaw wa, tamuz wa, temetarer

rehe uzekaiw ma'e wa, tamuz waze'eg kwaw par
Wa, pureruze'eg ma'e wa, amo teko upuner ma'e
paw rupi wa. 3 Ur paw rupi wa, awa hagapaw
henataromo upu'am pa wa. Ta'e tuwihawete
ipurexak kar wer hehe teko wanupe xe. 4 —
Emume'u imuawate haw rehe zanezypyrogaw
kury, i'i tuwihawete amo wemiruze'eg pe. Na'e
uze'eg wahy hawa'u a'e kury. — Teko ywy nananar
wa, hexakaw paw hereko har wa no, ze'eg paw
rupi uze'eg ma'e wa no. ° Imupu pyr imupu
har umupu putar wa nehe: xi'am arapuharan i'ak
kwer iapo pyrer, Xi'amete, wioraw, wiorawiran,
wioraw zawenugar, amo imupu pyr. Henu mehe
peapyk pepenarag rehe nehe, 'aw awa hagapaw
or iapo pyrer imuawate pa nehe, tuwihawete Na-
mukononozor hemiapo karer imuawate pa nehe.
6 Aze amo nuapyk kwaw upenarag rehe nehe, aze
numuwete kwaw hagapaw nehe, zauxiapekwer
weityk putar a'e teko amo tatahu pupe a'e wa
nehe, i'i teko wanupe.

7Na'e uzypyrog imupu pyr imupu pa wa kury.
Teko a'e pe har paw wapyk upenarag rehe awa
hagapaw or iapo pyrer imuwete pa wa kury.

Taniew imyrypar nuweruzar kwaw tuwihawete
ze'egwa
8 A'e 'ar mehe we amo zahytata kwaw par ipu-
ruzuka wer zutew wanehe wa. 9 A'e rupi umume'u
wanemiapo kwer oho tuwihawete Namukonono-
zor pe wa. — Tuwe tuwihawete wikuwe tuwe-
harupi nehe. 10 Nezewe haw erezapo kar teko
wanupe. Imupu pyr imupu har umupu putar a'e
wa nehe. Henu mehe peapyk pepenarag rehe

nehe, 'aw awa hagapaw or iapo pyrer imuwete pa
nehe. 11 Aze amo nuweruzar kwaw ko ze'eg a'e
nehe, zauxiapekwer weityk putar a'e teko tatahu
pupe a'e wa nehe, ere teko wanupe. 12 Ne ere-
muigo kar amo Zutew Mawiron ywy rehe har
wanuwihaw romo ne wa, Na'aw waner xe wa: Xa-
narak, Mezak, Amenenek. A'e awa nanemuwete
kwaw wa. Ta'e numuwete kwaw tupan nezar wa
xe. Numuwete kwaw awa hagapaw or iapo pyrer
neremiapo karer wa no, i'i izupe wa.

13 Waze'eg henu mehe Namukononozor wik-
wahy kury. Wenoz kar a'e na'iruz awa wa. Za-
uxiapekwer weraha tuwihawete henataromo wa
kury. 14 Uze'eg wanupe. — Aipo napemuwete
kwaw tupan hezar pe. Aipo napemuwete kwaw
awa hagapaw or iapo pyrer heremiapo karer pe

no. 15 Aipo peapyk putar pepenarag rehe imuwete
pa nehe kury, imupu pyr imupu mehe kury. Aze
nan kwaw nehe, zauxiapekwer peneityk putar
tatahu pupe wa nehe. Ma'enugar tupan upuner
pepyro haw rehe nehe, i'i wanupe.

16 A'e na'iruz awa uwazar ize'eg izupe nezewe
wa kury. — O tuwihawete, nurumume'u kwaw

urekatu haw newe nehe. 17 Urumuwete katu
Tupan urezar ure. Aze ipurupyro wer ure-

rehe nehe, upuner putar urepyro haw rehe a'e
tatahu wi nehe. Upuner putar urepyro haw rehe
nepuner haw wi nehe no, o tuwihawete. 18 Aze
Tupan urezar na'urepyro kwaw nehe, nezewe
rehe we nurumuwete kwaw nezar ure nehe, nu-
rumuwete kwaw awa hagapaw or iapo pyrer
neremiapo karer nehe no, i'i izupe wa.

Na'iruz kwakwamo tatahu pupe wapyta haw

19 A'e ma'e henu mehe wikwahy Namukonono-
zor a'e na'iruz kwakwamo wanupe kury. Ipiragahy
wikwahy romo. — Pemuakuahy kar tatahu 7 haw
wera'u imuaku haw tuwe wi nehe ty wa, i'i za-
uxiapekwer wanupe. 20 Na'e uze'eg wemiruze'eg
zauxiapekwer ikag wera'u ma'e wanupe kury. —
Pezapixipixi 'aw na'iruz kwakwamo pe wa nehe.
Peityk tatahu pupe pe wa nehe kury, i'i wanupe.

21 A'e na'iruz kwakwamo nuwenuhem kwaw
uma'e wa: ni waxi'l pykaw, ni aman wi uzemi-
maw, ni wakag ipykaw, ni ukamir. Zauxiapekwer
uzapixipixi tatahu pupe waneityk awam imuaga'ym
pa wa kury. 22 Uzapo tuwihawete hemiapo putar
haw wa. Hakuahy wera'u tatahu amo 'ar rehe
arer wi upaw rupi katete. Heny haw haku
haw uzuka zauxiapekwer a'e kwakwamo wane-
ityk arer wa. 23 Waapixipixi re zauxiapekwer we-
ityk kwakwamo tatahu pupe wa: Xanarak, Mezak,
Amenenek.

24 Na'arewahy Namukononozor upu'am upu-
ranu pa pureruze'eg ma'e wanehe kury, ta'e ipy-
tuhegatu a'e xe. — Aipo Xiapixi na'iruz awa tatahu
pupe waneityk pa zane wa, i'i wanupe. — He'e,
urezar, i'i izupe wa.

25 — Marazawe tuwe aexak 4 awa tatahu pupe
wata e ma'e ihe wa, i'i wanupe wanehe upuranu
pa. — Uzekytyar waiko umano 'ym pa ma'erahy
ipuraraw 'ym pa wa. Awa 4 haw a'e, nuzawy
kwaw Tupan reko haw pe har a'e, i'i wanupe.

26 Na'e tuwihawete uhem tatahu hukenaw
huwake kury. Uhapukaz wanupe. — Xanarak,
Mezak, Amenenek, i'i wanupe. — Tupan Ywate
Wera'u Har hemiruze'eg wa, pehem a'e wi xe

pezur pa nehe ty wa, i'i wanupe. Na'e a'e na'iruz
uhem tatahu wi wa kury. 27 Na'e tuwihaw a'e
pe har paw uhem wanuwake wa kury. — Kwa,
tata nuwapy kwaw wa. Nukaz kwaw wa. Ikatu
we wa rihi, i'i wa. Tata nuwapy kwaw ni wa'aw.

Wakamir nukaz kwaw. Nuwetun kwaw tataxiner
wa. 28 Tuwihawete uhapukaz kury. — Tuwe

teko umuwete katu Tupan 'aw kwakwamo wazar
a'e wa nehe. Umur kar weko haw pe har a'e,
wemiruze'eg wapyro pa a'e. Ta'e uzeruzar hehe
a'e wa xe. Nuweruzar kwaw heze'eg wa. —
Nurumuwete kwaw nezar ure, ta'e nuiko kwaw
urezar romo a'e xe, il ihewe wa. Erepuner

urezuka kar haw rehe nehe. Nezewe rehe we
nurumuwete kwaw nezar nehe, i'1 thewe wa.

29 A'e rupi azapo kar ko ma'e peme ihe nehe kury.
— Pekwaw Xanarak, Mezak, Amenenek pe wa
kury. Pekwaw wazar Tupan no. Aze wyzai teko
uze'eg zemueteahy her rehe nehe, zauxiapekwer
upei'ai'ag putar a'e teko a'e wa nehe. Weityk putar
wanapuz wa nehe no: teko wyzai hexakaw hereko
har wa, wyzai ywy rehe har wa, wyzai ze'eg rupi
uze'eg ma'e wa. Ta'e naheta kwaw amo tupan
purupyro ma'e izawenugar wa xe.

30 Na'e Namukononozor umuigo kar a'e
kwakwamo tuwihaw upuner wera'u ma'e romo
Mawiron ywy rehe a'e wa kury.

4

Namukononozor upuahu wi kury

1 Tuwihawete Namukononozor omono kar
uze'eg teko paw wanupe kury: teko hexakaw

paw hereko har wanupe, ywy nananar wanupe

no, amo ae ze'eg rupi uze'eg ma'e wanupe no.
— Tuwe teko paw hurywete wa nehe. Tuwe
wiko zeamatyry'ym 'ymaw rehe paw rupi wa
nehe no. 2 Tupan Upuner Wera'u Ma'e uzapo
purumupytuhegatu kar haw ikatuahy ma'e
tetea'u ihewe a'e. Hepurukwaw kar wer a'e ma'e
rehe peme paw rupi katete ihe kury. 3 Xo upuner
katu ma'e upuner agwer ma'e iapo haw rehe.
Hemiapo kwer upurumupytuhegatu kar no. Ta'e
tuwihawete tuweharupi aram romo hekon a'e xe.
Nupaw pixik kwaw ipureruze'egaw nehe.

4 The Namukononozor aiko herapuzuhu pupe
katu haw pe. Oho katu ma'e paw rupi ihewe.
5> Amo 'ar mehe pyhaw apuahu ihe. Hepuahu
awer hemukyze kar. Heker mehe hema'enukwaw
pawiaiw ma'e uhem ihewe. Puahuhaw zawenugar

iaiw ma'e uhem ihewe no. Wiko hezar romo. 6 A'e
rupi ainoz kar ma'e kwaw katu har Mawiron ywy

rehe har paw wamuwa ihe wa. — Pemume'u
katu hepuahu awer ikwaw kar haw ihewe nehe,
a'e wanupe. 7 Ur paw rupi wa: ma'e kwaw katu
har wa, ma'e ikwaw pyr 'ym imume'u har wa,
zahytata kwaw par wa, paze ma'e wa. Amume'u
hepuahu awer wanupe. Ni amo nupuner kwaw
imume'u katu haw rehe ihewe wa. 8 Iahykaw

rehe Taniew ur ihewe. Amono Mewtexazar in-
ugwer her romo izupe ihe, ta'e hepurumuwete

wer hetupan rehe nezewe ihe xe. Tupan ikatu-
ahy ma'e hekwe hehe hekon. A'e rupi amume'u
hepuahu awer izupe. Nezewe aze'eg izupe. 9 —
Mewtexazar ma'e ikwaw pyr 'ym imume'u har
wanuwihaw, a'e izupe. — Akwaw Tupan Hekwe
nerehe heko haw ihe. Erepuner wyzai ikwaw

pyr 'vm imume'u haw rehe. Akwaw nepuner
haw. A'e rupi amume'u putar hepuahu awer
newe ihe nehe. Emume'u katu hemimume'u
ihewe nehe, a'e izupe. 10 Azeaparirog herupaw
rehe. Na'arewahy aexak puahu zawenugar. Aexak
ywyra iaiha katu ma'e. Hezuz ywy myter pe.
11 Tua'u katu ywyra, te uzekok ywak rehe. Wyzai
ywy rehe har upuner hexakaw rehe wa. 12 Huwer
ipurag eteahy. I'a tetea'u no. Teko ywy nananar
upuner i'a kweri'u haw rehe wa, te uhyk wanupe.
Miar upytu'u i'agaw pe wa. Wiramiri uzapo waity
haka rehe wa. Wikuwe ma'e paw u'ui'a kwer wa.
13 Apuahu we ihe rihi. Na'arewahy aexak Tupan
heko haw pe har ume'egatu ma'e. Wezyw ywak
wi a'e kury. 14 Uze'eg wahyhawa'u kury.

Pezuhaw ywyra nehe. Pemonohok hakagwer
nehe.

Pepo'o huwer izuwi nehe. Peityk i'a kwer nehe,

pemuzan kar miar i'agwer wi pe wa nehe.

Pemuwewe kar wiramiri hakagwer rehe har pe wa
nehe no.

15 Tuwe izypy kwer upyta nehe. Tuwe hapo kwer
upyta nehe no.

Pezapixipixi kyhaham tata itaper iapo pyrer pupe
itazu morog iapo pyrer pupe nehe,

ka'api'i kaiwer pe har myter pe nehe.

Na'e zuwiri u'ar putar izypy kwer rehe nehe, a'e
awa rehe nehe.

A'ere u'u putar ka'api'i ma'ea'yr ai nehe.

16 He'o putar nehe.

Ima'enukwaw putar ma'e rehe miar ai nehe.

Umumaw putar 7 kwarahy nezewe wiko pa nehe.

17Tupan heko haw pe har umume'u heko awam
wa.

Tupan heko haw pe har ume'egatu ma'e umume'u
nezewe haw wa.

Nezewe mehe teko paw ukwaw putar Tupan Up-
uner Wera'u Ma'e heko haw a'e wa nehe.
Tuwihawete wanuwihawete romo hekon
a'e.

Umuigo kar wyzai awa tuwihawete romo
wemimutar rupi a'e wa.

Te awa ikag 'ym wera'u ma'e umuigo kar tuwi-
hawete romo a'e.

18 Na'e Namukononozor umumaw uze'egaw
nezewe kury. — Nezewe apuahu ihe. Ni amo
heremiruze'eg nupuner kwaw imume'u katu haw
rehe ihewe wa. Xo ne zo, Mewtexazar, ere-
puner imume'u katu haw rehe. Ta'e tupan ikatu

wera'u ma'e wanekwe nerehe wanekon a'e wa
xe. Emume'u ikwaw kar haw ihewe nehe kury, i'i

izupe.

Taniew umume'u ipuahu awer izupe

_ 19 A'e ma'e henu mehe Taniew Mewtexazar
inugwer her ma'e ipytuhegatu a'e kury. A'e

‘ar mehe we nukwaw kwaw imume'u haw rihi.
Uze'eg wi tuwihawete izupe. — Mewtexazar,

nema'enukwawahy zo hepuahu awer rehe nehe,
ni hemimume'u rehe nehe, i'i izupe. Taniew
uwazar ize'eg izupe. — O Tuwihawete, aze
mo nepuahu awer hemimume'u nuze'eg iwer
nerehe, ikatu wera'u mo. Aze mo umume'u
neamatyry'ymar waneko awam, ikatu wera'u mo.
20 Erexak amo ywyra. Itua'u te uzekok ywak rehe.
Iaiha katu. Teko ywy nananar upuner hexakaw
rehe wa. 21 Huwer ipurag eteahy. I'a katuahy

no. Teko paw u'u i'a kwer te uhyk wanupe. Miar
upytu'u i'agaw pe wa. Wiramiri uzapo waity haka
rehe wa no.

22Ne, o tuwihawete ereiko a'e ywyra romo. Ta'e
ereiko upuner ma'e romo ne xe. Uhua'u nepuner
haw, te uhem ywak rehe. Nepuner haw uhauhaz
ywy nanan. 23 Erexak amo Tupan heko haw pe
har ywak wi iwezyw mehe. Uze'eg nezewe a'e.
— Pezuhaw ywyra nehe. Pemonohok hakagwer
nehe. Tuwe izypy kwer upyta nehe. Tuwe hapo
kwer upyta nehe no. Pezapixipixi kyhaham tata ita-
per iapo pyrer pupe itazu morog iapo pyrer pupe
nehe, ka'api'i kaiwer pe har imyter pe nehe. Na'e
zuwirl u'ar putar izypy kwer rehe nehe, a'e awa
rehe nehe. A'e re u'u putar ma'ea'yr wanemi'u
nehe. Umumaw putar 7 kwarahy nezewe wiko pa
nehe.

24 Uze'eg wi Taniew izupe kury. — Amume'u
putar hemimume'u newe ihe nehe kury. Tupan
uze'eg newe nepuahu awer pupe a'e, o tuwi-
hawete. Umume'u nerehe uzepyk awam nezewe.
25 Nemono kar putar teko wamyter wi a'e nehe.
Ereiko putar miar wainuinuromo nehe. Ere'u
putar ka'api'i tapi'ak ainehe. Ereker putar katu pe
nehe. Zuwiri nemuakym putar nehe. Eremumaw
putar 7 kwarahy nezewe nereko pa nehe. Ae
re — Tupan ywate wera'u ma'e wiko tuwihawete
paw wanuwihawete romo a'e, ere putar nehe. —
Umuigo kar amo awa tuwihawete romo wemimu-
tar rupi a'e, ere putar izupe nehe. 26 — Ezo'ok
zo ywyra ipy kwer nehe. Ezo'ok zo hapo kwer
nehe, i'i Tupan weko haw pe har wanupe. Uze'eg
nezewe a'e, ta'e ereiko wi putar tuwihawete romo

nehe xe. — Tupan ywy nananar wanuwihawete
romo hekon a'e, aze ere nehe, xo a'e mehe zo
ereiko wi putar tuwihawete romo nehe. 27 0O
tuwihawete, einu katu hepureruze'egaw nehe.
Epytu'u ikatu 'ym ma'e iapo re nehe. Xo ikatu
ma'e zo ezapo nehe. Epytu'u ikatu 'ymaw iapo re
nehe. Epytywa hemetarer 'ym ma'e ne wa nehe.
Nezewe mehe ereiko wiwiru'uikatu haw pe nehe,
nerurywete pa nehe, i'i izupe. (Namukononozor
nuenu katu kwaw Taniew ize'eg a'e.)

28 A'e rupi a'e ma'e paw uzeapo tuwihawete
Namukononozor pe. 29 Upaw 12 zahy. Na'e amo
'‘ar mehe uzekytyar oho iko wapuzuhu Mawiron
pe har i'aromo imuata pyrer rehe. 30 Uze'eg uze-
upe. — Mawiron tawhu uhua'u azeharomoete
a'e. Hepuner haw uhua'u ma'e rupi azapo ihe.
Azapo 'aw tawhu amogwer tawhu wanuwihaw
zawenugar romo. Nezewe haw iapo mehe aexak
kar hepuner haw teko nanan ihe. Aexak kar
hepurag eteahy haw wanupe no, i'i uzeupe.

31]ze'eg mehe we amo uze'eg ywak wi izupe. —
Ezekaiw katu ko ze'eg rehe nehe, tuwihawete Na-

mukononozor. Nereiko kwaw tuwihawete romo
kury. 32 Nemuhem kar putar teko wamyter wi

wa nehe. Ereiko putar miar wainuinuromo nehe.
Ere'u putar ka'api'i tapi'ak ai nehe. Eremumaw
putar 7 kwarahy nezewe nereko pa nehe. —
Tupan wiko teko paw wanuwihawete wanuwi-
hawete romo a'e. Uzapo awa tuwihawete romo
wemimutar rupi a'e, ere putar nehe. Xo a'e mehe
Z0 upaw putar neremipuraraw nehe.

33 A'e 'ar mehe we Namukononozor rehe Tupan
izepykaw uzypyrog a'e kury. Omono kar teko

wamyter wi. Uzypyrog ka'api'i i'u pa tapi'ak ai.
Uker katu pe. Zuwiri umuakym. I'aw ipuku.
Nuzawy kwaw wirahu hawer. Ipoape ipukua'u no.
Nuzawy kwaw kaka ipyape.

Namukononozorumume'u Tupan Ywate Wera'u
Har ikatu haw

34Uze'eg tuwihawete nezewe a'e kury.

— Amumaw 7 kwarahy miar ai ihe. Na'e ame'e
ywak rehe. Ma'e kwaw paw uzewyr ihewe. Na'e
amume'u Tupan Ywate Wera'u Har ikatu haw
izupe ihe.

— Nekatuahy, a'e izupe. — Erepuner katu, a'e
izupe. — Tupan ywate wera'u ma'e ipuner
haw nupaw pixik kwaw nehe.

Ipureruze'egaw nupaw pixik kwaw nehe.

35Teko nuzawy kwaw heityk pyrer izupe wa.

Wiko weko haw pe har paw wanuwihawete romo.

Wiko ywy nananar wanuwihawete romo
no.

Naheta kwaw wemimutar iapo re imupytu'u kar
har wa.

Ni amo nupuner kwaw hemiapo imume'u kar
haw rehe izupe wa, a'e izupe.

36 — Na'arewahy ma'e kwaw paw uzewyr
ihewe, i'i Namukononozor. — Teko hemuwete
wi wa. Aiko wi tuwihawete romo. Hepuner
haw uzewyr wi ihewe. Upureruze'eg ma'e wa,
tuwihaw ikag ma'e wa no, hemuzewyr kar tuwi-

hawete romo wa. Aiko wi tuwihawete romo.
Apuner wera'u izypy mehe arer wi. 37 A'e rupi, ihe

tuwihawete Namukononozor ihe, amume'u tuwi-
hawete ywate har ikatu haw ihe. Amume'u ikatu
haw. Amume'u ipurag eteahy haw no. Hemiapo
paw ikatu. Ikatuahy. Upuner wyzai teko wiko
wera'u ma'e imuigo kar haw rehe ikag 'ym ma'e
romo a'e wa.

)

Tuwihawete Mewxazar uzapo mai'u hawhu

1 Amo 'ar mehe pyhaw Mewxazar Mawiron
tuwihawete uzapo mai'u hawhu a'e. Wenoz miw
tuwihaw uiwy rehe har wamuwa wa. Uzypy-
rog umai'u pa win i'u pa weminoz wapyr kury.
2 Ma'ywa tykwer tetea'u i'u re uze'eg zauxia-
pekwer wanupe. — Heru Namukononozor werur
kanek or iapo pyrer tapuzuhu Zeruzarez pe har

wi a'e, Perur a'e kanek hekuzar katu ma'e ihewe
kury, i1 wanupe. Heta tetea'u heminoz 1kag ma'e

a'e pe wa. Heminoz werur wemireko wa, werur
wemirekoagaw wa no. — Ximono win kanek
Zeruzarez parer pupe i'u pa nehe, I'i wanupe.
3 Werur kanek or lapo pyrer 1zupe wa. Ae pe
har paw uzypyrog win i'u pa a'e kanek pupe wa.
4Umuwete utupan wa no: or iapo pyrer wa, parat
iapo pyrer wa, morog iapo pyrer wa, itaper iapo
pyrer no, ywyra iapo pyrer no, ita iapo pyrer no.
> Na'arewahy uzexak kar amo awa ipo a'e zu-
tyka'i a'e pe kury. Ukaikair ywyok xig ma'e mai'u
haw pe har. Teko upuner hemimuapyk kwer hex-
akaw rehe wa, ta'e heta tatainy henaw huwake
xe. Tuwihawete wexak ipo. 6 — Nukwaw kwaw
uma'enukwaw paw kury. Ipir xigatu ukyze pa.
Hetekwer uryryryryz. Uzypyrog iakag rehe. Te

ipy uryryryryz. 7 Na'e uhapukaz kury. Wenoz
kar ma'e kwaw par wamuwa wa: ikwaw pyr
'ym imume'u har wa, ma'e kwaw katu har wa,
zahytata kwaw par wa. Wahem ire na'arewahy
uze'eg Mewxazar kury. — Aze amo upuner a'e
ze'eg imugeta haw rehe nehe, aze upuner ikwaw
kar haw imume'u haw rehe ihewe nehe, amune-
hew kar putar tuwihawete kamir pan pu iapo
pirer hehe nehe. Amono putar kyhaham or iapo
pyrer izupe. Umunehew putar wazuromo nehe.
Wiko putar tuwihaw upuner ma'e romo nehe.
Xo mokoz awa zo upuner wera'u putar izuwi wa
nehe.

8 Ma'e kwaw katu har wixe ipupyaikaw pyrer
pupe wa. Ni amo nupuner kwaw imugeta haw
rehe wa. Ni amo nupuner kwaw ikwaw kar
haw imume'u katu haw rehe wa. 9 Ukyze wera'u
tuwihawete kury. Ipir xigatu. Ni amo tuwihaw
nukwaw kwaw wemiapo ram wa.

10 Tuwihawete ihy a'e, wenu tuwihawete here-
hapukaz mehe a'e. Wenu heminoz ikag ma'e
wanehapukaz mehe a'e wa no. A'e rupi wixe
ipupyaikaw pyrer pupe tuwihawete pe uze'eg pa
kury. — Tuwe tuwihawete wikuwe tuweharupi
nehe. Ekyze zo nehe. Tuwe nepir naxigatu kwaw
nehe. 11 Ta'e amo awa neremiruze'eg wereko
Tupan ikatuahy ma'e hekwe uzehe a'e xe. Na-

mukononozor neru tuwihawete romo heko mehe
a'e awa wexak kar weko haw izupe. Ukwaw ma'e,

ukwaw ma'e tetea'u, ma'e kwaw katu har romo
hekon a'e. Ukwaw ma'e tupan wanemigwaw
zawegatete. Tuwihawete Namukononozor umuigo
kar a'e awa ma'e kwaw par wanuwihaw romo



TANIEW 5:12 XXV TANIEW 5:16

a'e: ma'e kwaw katu har wa, ma'e ikwaw pyr
'ym imume'u har wa, paze ma'e wa, zahytata
kwaw par wa. 12 Taniew her romo a'e. Tuwi-
hawete omono Mewtexazar amo her romo izupe.
Ima'enukwaw paw katuahy a'e. Wiko ma'e kwaw
katu har romo. Upuner puahu haw imume'u
katu haw rehe. Upuner ma'e ikwaw pyr 'ym
imume'u haw rehe no. Upuner ma'e zawaiw katu
ma'e imuaga'ymaw rehe no. Enoz Taniew nehe.
Umume'u putar ze'eg ywyok rehe imuapyk pyrer
a'e nehe, i'iizupe.

Taniew umume'u a'e ze'eg temigwaw 'ym
13 Weraha Taniew tuwihawete henataromo wa
kury. Upuranu Taniew rehe. — Aipo ereiko

Taniew romo. Kwehe mehe heru tuwihawete
Namukononozor werur amo Zutew Zeruzarez wi
wemipyhyk kwer romo a'e wa. Aipo ereiko Zutew

herur pyrer romo. 14 Tupan Hekwe wiko Taniew
rehe a'e, i'i ihewe wa. — Ima'enukwaw paw katu-
ahy a'e, ukwaw katu ma'e a'e, ma'e kwaw katu har
romo hekon a'e,i'iihewe nemume'u pawa. 1>Ma'e
kwaw katu har a'e wa, zahytata kwaw par a'e wa
no, uhem xe wi kwez wa kury. Aenoz kar ze'eg
ywyok rehe imuapyk pyrer imugeta haw romo
wanupe ihe wa. — Pemume'u ikwaw kar haw
ihewe nehe, a'e kwez wanupe. Nupuner kwaw
imume'u katu haw rehe wa. 16— Taniew upuner
ma'e ikwaw pyr 'ym imume'u katu haw rehe a'e,
i1 amo ihewe. — Upuner zawaiw katu ma'e
imuaga'ymaw rehe no, i'i ihewe. Aze erepuner
a'e ze'eg imugeta haw rehe nehe, hemimume'u
ikwaw katu kar haw rehe nehe no, amunehew
kar putar kamir puku ipirag pihun wewer ma'e

nerehe ihe nehe. Amono putar kyhaham or
iapo pyrer neazu'yromo nehe no. Ereiko putar
heremiruze'eg wanuwihaw upuner ma'e romo
no. Xo mokoz awa zo upuner wera'u putar newi
wa nehe: i'iizupe.

17Uwazar Taniew ize'eg izupe a'e kury. — Tuwe
upyta a'e ma'e newe nehe. Aze ru'u eremono
amo pe nehe. Nezewe rehe we amugeta putar a'e
ze'eg nehe. Amume'u putar ikwaw kar haw newe
nehe no. 18 O tuwihawete, Tupan Upuner Wera'u
Ma'e umur pureruze'egaw neru tuwihawete Na-
mukononozor pe a'e. Umur upuner haw izupe
a'e no, umur ipurag eteahy haw no, umur tuwi-
hawete romo heko haw no. 19 Tupan ipuner haw
izupe imur pyrer a'e, uhua'u a'e. Teko ywy rehe
har paw uryryryryz henataromo wa. Aze ipu-
ruzuka wer amo rehe, uzuka. Aze ipurumuigo
wiwi kar wer hehe, umuigo wiwi kar. Upir amo
wa, weityk amo wa. 20 — Aiko wera'u amo
wanuwi ihe, i'i uzeupe. — Naruzar kwaw amao.
Xo ihe apuner ihe, i'i uzeupe. A'e rupi Tupan
weityk. O'ok ipuner haw izuwi. O'ok ipurag
eteahy haw izuwi. 21 Omono kar teko wamyter wi.
He'o. Wiko miar ai. Wata oho iko zumen hehaite
ma'e wanupi. U'u ka'api'i tapi'ak ai. Uker katu
pe. Zuwiri umuakym. Umumaw amo kwarahy
nezewe. Na'e ukwaw Tupan heko haw. — Tupan
wiko tuwihawete paw wanuwihawete romo a'e.
Umuigo kar amo tuwihawete romo wemimutar
rupi, i'ineru a'e 'ar mehe. Ikatu a'e ma'e imume'u
re.

22Ne o tuwihawete Mewxazar Namukononozor
ta'yr ne, erekwaw a'e ma'e paw rupi. Nezewe

rehe we ere nezewe nezeupe. — Aiko wera'u
amo wanuwi ihe, ere iko nezeupe. 23— Apuner
wera'u ywak rehe har wanuwihawete wi ihe, ere
nezeupe. Ererur kar kanek Tupan rapuzuhu wi
herur pyrer ne. — Ihe ihe, hereminoz wa nehe
no, wanemireko wa nehe no, wanemirekoagaw
wa nehe no, ximono putar win a'e kanek pupe i'u
pa zane nehe, ere wanupe. Eremuwete netupan
a'ua'unewano: paratiapo pyrer wa, or iapo pyrer
Wwa no, morog iapo pyrer wa no, itaper iapo pyrer
wa no, ywyra iapo pyrer wa no, ita iapo pyrer wa
no. Nuexak kwaw ma'e wa. Nuenu kwaw ma'e

wa. Nukwaw kwaw ma'e wa. Neremume'u kwaw
Tupan ikatu haw. Neremume'u kwaw ipurag

eteahy haw. A'e ae upuner a'e. Upuner teko
wazuka haw rehe. Upuner wamuigo kar haw
rehe. A'e ae umume'u newe uzeapo ma'e ram a'e
no. 24 A'e rupi umuapyk kar 'aw ze'eg ywyok rehe
a'eawaipo pupe. 25— Mene, Mene, Tekew, Paraxi,
i'ia'eze'eg.

26 Amuapyk putar hemimume'u newe kury. —
Mene, i'i Aram waze'eg rupi. — Ipapar pyrer, i'i
zaneze'eg rupi a'e. Tupan upapar nepureruze'eg
awam i'ar a'e. Umumaw putar nehe kury. 27 —
Tekew, i'i waze'eg rupi. — Ipuhuz haw hexakaw,
i1 zaneze'eg rupi. Tupan wexak nepuhuz haw
puhuz haw hexakaw rehe. Pixika'i nepuhuz haw.
28 — Perez, i'i waze'eg rupi. — Imuza'aza'ak
pyrer, i'i zaneze'eg rupi. Amo umuza'aza'ak putar
nepureruze'egaw wa nehe, ipegwepegwer wa-
mono pa Mez ywy rehe har wanupe wa, Pezi ywy
rehe har wanupe wa no.

29 Na'e tuwihawete Mewxazar umunehew kar

kamirpuku ipirag pihun wewer ma'e Taniew
pe kury. Omono kar kyhaham tata or iapo
pyrer iazuromo no. Umume'u kar ko ma'e teko
wanupe no. — Ko 'ar henataromo Taniew wiko
putar Mawiron ywyrehe har wanuwihaw upuner
wera'u ma'e romo a'e nehe kury. Xo mokoz awa
upuner wera'u putar izuwi wa nehe.

30 A'e 'ar mehe we pyhaw uzuka Mewxazar
Mawiron ywy rehe wanuwihawete a'e wa.
31 Nariw a'e, Mez ywy rehe har wanuwihawete
a'e, uzypyrog tuwihawete romo wiko pa
hekuzaromo a'e. Wereko 62 kwarahy a'e 'ar
mehe.

6

Taniew upyta zawaruhu iriaw wamunehew haw
pupe
I Tuwihawete Nariw umuza'aza'ak a'e ywy 120
pegwepegwer romo kury. Wexaexak 120 awa
a'e ywy rehe har wanuwihaw romo wamuigo
kar pa wa. 2 Uputar wapureruze'egatu haw a'e.
Nuputar kwaw ikatu 'ymaw. A'e rupi tuwihawete

wexaexak na'iruz awa a'e 120 tuwihaw wanuwi-
haw romo wamuigo kar pa wa no. Taniew

wiko tuwihaw romo a'e tuwihaw wanehe we a'e.
3 Ukwaw wera'u ma'e amo tuwihaw wanuwi a'e.
Na'arewahy wexak kar ma'e ikwaw wera'u haw

wanupe. — Ukwaw katu tuwe pureruze'egaw
a'e, 1'l tuwihawete uzeupe. — Aze ru'u amuigo
kar putar tuwihaw amo tuwihaw wanuwi upuner
wera'u ma'e romo ihe nehe, i'i uzeupe. 4 Na'e
tuwihaw wanuwihaw wa, ywy pehegwer rehe
har wanuwihaw wa no, ume'e Taniew rehe wa,

hemiapo kwer ikatu 'ym ma'e hekar pa hehe wa.

Nuexak kwaw wa. Taniew na'imunar kwaw teko
wama'e rehe. Ikatu a'e. Ni amo nupuner kwaw

hemiapo kwer ikatu 'ym ma'e imume'u haw rehe
wa. 3 Na'e uze'eg uzeupeupe wa kury. — Naxixak
pixik kwaw Taniew hemiapo kwer ikatu 'ym ma'e.
A'e rupi nazapuner kwaw ma'e imume'u haw
rehe tuwihawete pe. Umuwete katu amo Tupan
a'e. Xikar ikatu 'ymaw hehe nehe, i'i uzeupeupe
wa.

6 Na'e a'e paw rupi oho tuwihawete pe uze'eg
pa wa kury. — Tuwe tuwihawete Nariw wikuwe
tuweharupi nehe, i'i izupe wa. 7 — Uruiko
neiwy rehe har wanuwihaw romo ure: tuwi-
haw wanuwihaw wa, ywy pehegwer rehe har
wanuwihaw wa, tawhu pe har wanuwihaw wa,
amo tuwihaw wa. Uruzemono'og amo ma'e rehe
newe ureze'eg pa kury. Ezapo kar amo ma'e teko
wanupe nehe. Tuwe weruzar paw rupi wa nehe.
— Pemumaw 30 'ar xo ihewe zo hereminoz iapo
pa nehe, ere wanupe nehe. Aze a'e 'ar rehe amo
wenoz ma'e amo tupan pe nehe, amo awa pe nehe,
eityk kar a'e teko zawaruhu iriaw wanyru pupe ne
wa nehe, i'iizupe wa. 8 — Emume'u neze'eg pape
rehe imuapyk kar pa nehe. Nezewe mehe ni amo
nupuner kwaw imunanaw rehe nehe. Nezewe i'i
Mez wanamuz ze'eg a'e, Pezi wanamuz waze'eg a'e:
Aze tuwihawete umuapyk kar uze'eg pape rehe
nehe, ni amo nupuner kwaw imunanaw rehe wa
nehe, i'i waze'eg, i'i izupe wa.

9 — Ikatu, i'i tuwihawete wanupe. Umuapyk
kar a'e ze'eg pape rehe. Umuapyk uwer hehe
no. — Pemugeta kar ko ze'eg teko nanan nehe, i'i

wanupe.

10 — Tuwihawete umuapyk uwer kwez uze'eg
rehe kury, i'i amo Taniew pe. A'e rupi uzewyr
Taniew uker haw pe kury. Tapuz ipupyaikaw
pyrer ywate har i'aromo har pupe kury. Na'e
ume'e uken ywate har rupi. Ume'e Zeruzarez
tawhu Kkutyr. Uwapytymawok Taniew uken.
Wapyk upenarag rehe Tupan pe uze'eg pa. —
Nekatuahy Tupan, ta'e erezapo xo ikatuahy ma'e
Zo ne Xe, i'l izupe. Tuweharupi uzapo nezewe
haw na'iruz haw.

11 Taniew iamatyry'ymar uzemono'og heko haw
pe oho pa wa kury. Wexak Tupan pe ize'eg mehe
wa. 12 Na'e wekar tuwihawete oho wa kury,
ize'eg awer rehe uze'eg pa izupe wa kury. —
O tuwihawete, eremuapyk kar neze'eg kwez ne.
Eremuapyk nerer hehe no. Pemumaw 30 'ar
xo0 ihewe zo hereminoz iapo pa nehe, ere wanupe.
— Aze a'e 'ar rehe amo wenoz ma'e amo tupan
pe nehe, amo awa pe nehe, zauxiapekwer weityk
putar a'e teko zawaruhu iriaw wanyru pupe wa
nehe, ere wanupe. — Aipo eremuhaz kar a'e ze'eg,
il izupe wa. — Azeharomoete, i'i tuwihawete a'e
tuwihaw wanupe. — Tuwe teko paw weruzar
a'e ze'eg wa nehe. Nezewe i1 Mez wanamuz
ze'eg a'e, Pezi wanamuz waze'eg a'e: Aze tuwi-
hawete umuapyk kar uze'eg pape rehe nehe, ni
amo nupuner kwaw imunanaw rehe wa nehe, i'i
waze'eg, 'l tuwihawete a'e awa wanupe.

13 Na'e a'e awa uze'eg wi tuwihawete pe wa
kury. — Taniew neru hemipyhyk kwer Zuta ywy
wi herur pyrer a'e, nuzeruze'eg kwaw nerehe a'e.

Nuweruzar kwaw neze'eg. Uze'eg uzar Tupan pe
na'iruz haw tuweharupi a'e, i'i izupe wa.

14 Waze'eg henu mehe tuwihawete uzemu-
mikahy a'e kury. — Apyro putar Taniew ihe nehe,
i'1 uzeupe. Umumaw a'e 'ar paw ipyro haw rehe
uzeagaw pa. Nupuner kwaw. Na'e ipytun Kkury.
15 Taniew iamatyry'ymar oho wi tuwihawete pe
uze'eg pa wa kury. — Erekwaw katu ko ma'e:
Nezewe i'i Mez wanamuz ze'eg a'e, Pezi wanamuz
waze'eg a'e: Aze tuwihawete umuapyk kar uze'eg
pape rehe nehe, ni amo nupuner kwaw imunanaw
rehe wa nehe, i'i waze'eg, i'i izupe wa.

16 Na'e wuze'eg tuwihawete zauxiapekwer
wanupe kury. — Perur Taniew xe nehe. Peityk
heraha zawaruhu iriaw wanyru pupe nehe, i'i
wanupe. Weruzar ize'eg wa. Werur Taniew
izupe wa. Uze'eg tuwihawete Taniew pe kury. —
Eremuwete katu Tupan nezar. Aze nepyro nehe,
ikatuahy putar ihewe nehe. Aputar nepyro awam
ihe, i'i izupe. Weityk Taniew zawaruhu wanyru
pupe wa.

17 Werur amo itahu hukenaw iwapytym pa
wa. Tuwihawete umuapyk uwer itahu rehe
ukwaku'aw har pupe, iwapytymawok kar 'ym pa
purupe. Wiko tuwihawete upuner wera'u ma'e
romo a'e. Taniew wiko imyrypar romo a'e.
Nezewe rehe we weruzar katu kar uze'eg aze-
haromoete. 18 Uzewyr tuwihawete wapuzuhu pe.
Nu'u kwaw ma'e. Nuzapo kwaw ma'e uzemury-
wete kar pa amo 'ar rehe arer zawe. Nupuner
kwaw uker haw rehe pyhaw a'e 'ar mehe.

19 Izi'itahy upu'am zawaruhu wanyru pupe

ume'e pa. 20 Uze'eg uzemumikahy pa. — Taniew
Tupan wikuwe ma'e hemiruze'eg, i'i izupe. —
Eremuwete katu Tupan nezar. Aipo upuner
nepyro haw rehe zawaruhu wanuwi, i'i izupe.

21 Uwazar Taniew ize'eg izupe. — Tuwe
tuwihawete wikuwe tuweharupi nehe, i'i izupe.
22 Tupan hezar umur kar amo weko haw pe har
xe a'e. Uwapytym zawaruhu wazuru a'e. A'e rupi
nahexi'u kwaw wa. Nazapo kwaw ikatu 'ym ma'e
Tupan henataromo ihe xe. Tupan ukwaw iapo
'ymaw a'e. Nazapo kwaw ni pitai ikatu 'ym ma'e
nekutyr ihe no, i'i Taniew tuwihawete pe.

23 Hurywete tuwihawete kury. — Pemuhem
kar Taniew zawaruhu wanyru wi nehe ty wa, i'i
zauxiapekwer wanupe wa. Wenuhem wa. Ume'e
hehe wa. Zawaruhu nuxi'u kwaw ni pitai haw wa.
Ta'e uzeruzar Tupan rehe xe. 24— Perur a'e awa
Taniew rehe ipuruzuka wer ma'e kwer xe pe wa
nehe ty wa, i'i tuwihawete zauxiapekwer wanupe
kury. — Peityk zawaruhu wanyru pupe pe wa
nehe, i'l wanupe. — Peityk wanemireko ipupe pe
wa nehe no, wana'yr wanehe we pe wa nehe no,
'l wanupe. Weruzar ize'eg wa. Ywy rehe wahem
'ym mehe we zawaruhu uxi'u wapei'ai'ag pa a'e wa
kury.

25Na'e tuwihawete Nariw uzapo amo pape teko
YWy nananar wanupe kury, teko texakaw paw
hereko har wanupe no, teko ze'eg paw rupi uze'eg
ma'e wanupe no. Nezewe uze'eg a'e pape rehe
imuapyk kar pa. — Tuwe penurywete paw rupi
nehe. Tuwe peiko zeamatyry'ym 'ymaw rehe
paw rupi nehe no. 26 Ko ma'e azapo kar putar



TANIEW 6:27 Xxxiii TANIEW 7:2

heremiruze'eg nanan ihe nehe kury. — Pemuwete

Tupan Taniew hemimuwete nehe. Pemuwete

katu nehe no, a'e peme.

— Ta'e Tupan wikuwe ma'e romo hekon a'e xe.

Wiko tuweharupi umano pixik 'ym pa a'e.

Teko numumaw pixik kwaw ipureruze'egaw wa
nehe.

Ipuner haw nupaw pixik kwaw nehe.

27Upurupytywa a'e. Upurupyro no.

Ywak rehe, ywy rehe, uzapo ikatuahy ma'e pu-
rumupytuhegatu kar haw. Uzapo temixak
pixik 'ym no.

A'e ae upyro Taniew a'e,

Ipyro pa zawaruhu ipyape wi a'e,

'l tuwihawete uze'eg pape rehe imuapyk kar
pa.

28 Wiko wiwi Taniew tuwihaw ikag ma'e romo
a'e, Nariw tuwihawete romo heko mehe we a'e.
Nariw imano re Xiru Pezi ywy rehe har wanuwi-

hawete wiko tuwihawete Nariw hekuzaromo.
Taniew wiko w1w1 tuwihaw Xiru tuwihawete
romo heko mehe a'e no.

7

4 Azaguhu ipuahu zawenugar pe har wa

1 Zazewyr Mewxazar Mawiron ywy rehe har
wanuwihawete i'ar pe kury. Ikwarahy ipy rehe
amo 'ar mehe pyhaw Taniew uzeaparirog upaw
rehe a'e kury. Upuahu a'e. Upuahu mehe wexak
ma'e. Ume'e mehe umuapyk wemixak kwer up-
uahu awer pape rehe. 2 Na'aw ize'eg awer pape
rehe imuapyk pyrer xe kury: A'e 'ar mehe pyhaw

hepuahu mehe aexak ywytu ma'ema'e wi wanur
mehe ihe wa. Omokotok kar yryhu uhua'u ma'e
a'e. 3 Na'arewahy uhem 4 azaguhu yryhu wi wa
kury. Pitditdigatu uzawy amogwer wa. 4 Azaguhu
ipy nuzawy kwaw zawaruhu iriaw. Heta ipepo
izupe wirdhu ai. Hehe heme'e mehe amo o'ok
ipepo. Umupu'am kar no. Wata awa ai kury.
Amo omono awa ima'enukwaw paw izupe no.
Ima'enukwaw awa ai kury.

5 Azaguhu mokoz haw nuzawy kwaw zawaruhu
uruxu a'e. Upu'am upy rehe. Uxi'u na'iruz ma'e
iarukagwer uzuru pupe ipyhyk pa. Uze'eg amo
izupe. — E'uma'ero'o kwer tetea'u nehe, i'i izupe.

6 Na'e aexak azaguhu na'iruz haw kury. Nuzawy
kwaw zawaruhupinim ereopar a'e. Heta 4 iakag
izupe. Heta 4 ipepo ikupe pe no. Nuzawy kwaw
wirdhu ipepo. Amo omono ipuner haw izupe.
A'e rupi upuner teko tetea'u wanuwihawete romo
weko haw rehe.

7Na'e aexak azaguhu 4 haw kury. Ipuruzukai-
wahy a'e. Upurumupytuhegatu kar. Ikag tuwe no.
Heta haz itaper iapo pyrer izuru pupe. Upei'ai'ag
wemi'u ram i'u pa waz pupe a'e wa. Ukamikamik
ikurer upy pupe. Uzawy amogwer na'iruz azag
wa. Heta 10 i'ak izupe. & Ame'egatu i'ak rehe
ihe. Heme'e mehe amo i'ak ipixik wera'i ma'e
uzexak kar amogwer i'ak wainuinuromo. Amo
o'ok na'iruz i'ak a'e i'ak ipixika'i ma'e ipyta awam
iapo pa. Heta heha a'e i'ak rehe. Nuzawy kwaw
teko heha. Heta izuru izupe no. Uze'eg weko
wera'u haw rupi uzuru pupe.

Tupan uzexak kar Taniew pe

9 Ame'e wiwi hehe. Na'e amo umuapyk amo
tuwihawete wanenaw a'e pe wa. Tuweharupi
wiko ma'e wapyk pitai tenaw rehe. Ikamir xigatu
amanezu ai. I'aw xigatu arapuharan hawer ai no.
Henaw a'e, ywyramawa iapu'a ma'e henaw rehe
har a'e no, nuzawy kwaw tata heny haw. 10 Tata
yrykaw zawenugar uwyryk wa henaw henataromo

har wi. Heta tetea'u a'e tenaw rehe har imuwete
katu har a'e pe wa. Teko tetea'u u'am henataromo

wa no. Heta wera'u pitai miraw wi wa. Uzypyrog
wanemiapo kwer imume'u pa. Uwapytymawok
pape a'e teko wanemiapo kwer imume'u haw.

11 Ame'e wiwi a'e ma'e rehe. Ta'e i'ak ipixika'i
ma'e umume'u wiwi wiko wera'u haw iko a'e xe.
Aexak azag 4 haw izuka mehe ihe. Upei'ai'ag
hetekwer tata pupe heityk pa wa. 12Na'e amo o'ok
wapuner haw amogwer azag wanuwi. Nuzuka
kwaw wa. — Pepuner penekuwe haw rehe rihi, i'i
amo a'e azag wanupe. Na'ipukua'u kwaw waneko

haw.
13 A'e 'ar mehe hepuahu mehe we aexak amo

ma'e awa zawenugar. Ur ywakun wamyter pe.
Uhem oho tuweharupi wiko ma'e henaw pe. Amo
wexak kar a'e awa zawenugar a'e, tuweharupi
wiko ma'e pe a'e. 14 Omono ipuner haw izupe
wa. Umuwete wa. Weruzar ize'eg wa. Tuwi-
hawete, i'iizupe wa. Nezewe mehe teko paw wiko
hemiruze'eg romo wa: ywy nananar wa, ze'eg
nanan uze'eg ma'e wa, texakaw paw hereko har
wa. Paw rupi uzapo hemimutar wa. Ipuner haw
nupaw pixik kwaw nehe. Nupaw pixik kwaw
ipureruze'egaw nehe.

Taniew umume'u azaguhu waneko haw

15 Hepuahu awer hemupytuhegatu kar a'e. Na-
hepy'apy'a katu kwaw heremixak kwer rehe.
16 Ahem amo a'e pe har huwake ihe kury. —
Emume'u katu heremixak kwer hemimume'u
ihewe nehe, a'e izupe. Na'e uze'eg nezewe ihewe.

7— A'e 4 azaguhu a'e wa, wiko 4 tuwihawete
romo wa. Wiko putar teko ywy nananar wazar
romo wanehe. 18 Nezewe rehe we upaw putar wa-
puner haw wanuwi nehe. Tupan Upuner Wera'u
Ma'e umur putar upuner haw wemiruze'eg teko
wanupe a'e nehe. Hemiruze'eg wiko putar tuwi-
hawete romo tuweharupi wa nehe.

19 Hepurukwaw wer 4 haw azaguhu imumeu
katu haw rehe no. Uzawy amogwer na'iruz wa.
Ipuruzukaiwahy a'e. Heta haz itaper iapo pyrer
izuru pupe. Heta 1poape Ipyape itazu morog 1apo
pyrer izupe no. Upei'ai'dg wemi'u ram i'u pa a'e
wa. Ukamikamik wemi'u ikurer upy pupe wa
no. 20 — Emume'u katu a'e 10 i'ak iakag rehe
har ihewe ne wa nehe. Emume'u katu inugwer
i'ak na'iruz 1'ak heityk arer ihewe nehe no. Ae
i'ak nuzawy kwaw ikag wera'u ma'e amo wanuwi.
Heta heha izupe. Izuru uze'eg wiko wera'u haw
rupi no. 21 Hehe heme'e mehe a'e i'ak uzypy-
rog Tupan hemiruze'eg waamatyry'ym pa a'e kury.
Weityk waneraha wanereko wa. 22 Na'e tuwe-
harupi wiko ma'e uhem izupe kury. — Tupan Up-
uner Wera'u Ma'e weityk putar azaguhu a'e nehe,
1'l. — Hemiruze'eg uzypyrog putar upureruze'eg
pa wa nehe kury. Uhem wa'ar kwez kury;, i'i.

23 Umume'u wanemimume'u ihewe. —
4 haw azaguhu wiko tuwihawete romo
a'e. Ipureruze'egaw uzawy putar amo

wapureruze'egaw a'e nehe. Weityk putar
tuwihawete ywy nananar a'e wa nehe,
tuwihawete romo wiko pa wanekuzaromo a'e
nehe. Umumaw putar ywy paw rupi. Weityk
putar paw rupi wa nehe. 24 A'e 10 i'ak wiko 10
tuwihawete romo wa. Wiko putar a'e ywy rehe

har wanuwihaw romo wa nehe. Wamano re
amo tuwihawete uzexak kar putar nehe. Uzawy

putar izypy mehe arer wa nehe. Weityk putar
na'iruz tuwihawete wa nehe. 25 Uze'eg putar
Tupan iamatyry'ym pa nehe. Upuraraw kar putar
ma'erahy Tupan hemiruze'eg wanupe nehe no.
Uzeagaw putar Tupan ze'eg imumaw paw rehe
nehe. Umumaw putar mynykaw Tupan imuwete
haw nehe no. Wiko putar Tupan hemiruze'eg
wazar romo. Umumaw putar na'iruz kwarahy
pitai ku'aw har nezewe nehe. 26 A'e re tamuzgwer
umume'u putar hemiapo kwer hehe uzepyk
pa a'e wa nehe. A'e mehe upytu'u tuwihawete
romo wiko re nehe. Ipuner haw upaw putar
nehe. Nuzewyr pixik kwaw nehe. 27 Tupan
Upuner Wera'u Ma'e umur putar pureruze'egaw
wemiruze'eg wanupe nehe. Umur putar upuner
haw wanupe nehe no. Umur putar upurag eteahy
haw wanupe nehe no. Weruze'eg putar ywy
nananar tuweharupi wa nehe. Amogwer teko
paw uzapo putar wanemimutar wa nehe. Paw
rupi weruzar putar waze'eg wa nehe, i'i ihewe.

28 Upaw imume'u haw kwez xe kury. Azemu-
mikahy wiwi hema'enukwaw haw rehe ihe rihi.
Heruwa xigatu hekyze pa ihe. Nezewe rehe we
namume'u kwaw ma'e amo wanupe.

8

Arapuhdran ipuahu zawenugar pe har wa

1 Mewxazar tuwihawete romo_ heko mehe
na'iruz haw kwarahy rehe aexak amo ma'e
puahu haw zawenugar ihe no. 2 Nuzawy kwaw
yrykawhu Uraz her ma'e iwyr Xuza tawhu pupe
hereko haw ihewe. Heta parirogaw aiha ma'e ita
iapo pyrer tawhu izywyr. Eraw ywy rehe tuz.
3 Na'arewahy aexak amo arapuharan hawitu ma'e
awa yrykawhu huwake heko mehe. Mokoz i'ak
ipuku ma'e heta izupe. Pitai uzexak kar inugwer
izexak kar ire a'e. Nezewe rehe we ipuku wera'u.
4 Weityk ma'e tetea'u u'ak pupe wa: kwarahy
heixe haw kutyr har wa, kwarahy heixe haw
awyze har kutyr har wa no, kwarahy ihemaw
awyze har kutyr har wa no. Ni amo ma'ea'yr wa,
ni amo teko wa, Nupuner kwaw hehe wa. Weityk
paw rupi wa. Uzapo wemimutar. Tuweharupi
upuner wera'u oho iko.

5> Ae ma'e rehe hema'enukwaw mehe aexak
amo arapuharanete awa kwarahy heixe haw wi
tur mehe ihe kury. Uzanete iko a'e. Ipy nuhyk
kwaw ywy rehe izan mehe. Xo pitai i'ak uhua'u
zo heta izupe heha wamytepe. ¢ Uzan arapuharan
hawitu ma'e yrykawhu izywyr har heremixak
kwer pe kury. Uzamatyry'ym oho ukagaw nanan
no. 7 Aexak arapuharanete awa wikwahy ma'e in-
ugwer arapuharan hawitu ma'e iamatyry'ym mehe.
Uhaw mokoz i'ak izuwi wa. Ta'e arapuharan haw-
itu ma'e na'ikag kwaw a'e xe. Nupuner kwaw

uzepyro haw rehe. Arapuharanete awa weityk in-
ugwer arapuharan ywyrehe. Upyropyrog hehe no.

Ni amo nupuner kwaw arapuharan hawitu ma'e
ipyro haw rehe arapuharanete awa ikwahy haw
wi wa. 8 Upuner wiwi kury. Ipuner haw uhua'u

wera'u mehe amo uhaw i'ak izuwi. Hekuzaromo
uhem 4 i'ak ipuku ma'e wa. Ipuku kwarahy heixe

haw awyze har kutyr, kwarahy ihemaw awyze
har kutyr no, kwarahy ihemaw kutyr no, kwarahy
heixe haw kutyr no.

9 Pitai i'ak wi uhem amo i'ak pixika'i ma'e kury.
Uhua'u oho iko kwarahy ihemaw awyze har kutyr
uhaz pa, kwarahy ihemaw kutyr no, ywy imume'u
pyrer kutyr no. 10Uhua'u wera'u oho iko, te uhem
zauxiapekwer ywak rehe har wapyta haw pe,
zahytata wapyta haw pe. Weityk amo ywy rehe
wanehe upyropyrog pa no. 11 Te umume'u a'e
zauxiapekwer wanuwihaw iamatyry'ym awam no.
Teko uzuka ma'ea'yr a'e tuwihaw henataromo wa.
A'e arapuharanete awa umupytu'u kar ma'ea'yr
wazuka re wa kury. Umuaiw hapuzuhu no.
12 Nuzuka kar kwaw ma'e teko wanupe tuwe-
harupi a'e Tupan henataromo wa. Uzuka kar ma'e
imono pyr ikatu 'ym ma'e a'e, wanekuzaromo a'e.
Umumaw Tupanete imuwete haw. Nazawy kwaw
ma'e iapo mehe ihe, i'i uzeupe. Hemiapo paw
ikatu izupe.

13 Na'e ainu mokoz Tupan heko haw pe har
waze'eg mehe ihe wa kury. Amo upuranu in-
ugwer rehe. — Maran kwarahy a'e ma'e puahu
awer zawenugar pe uzexak ma'e kwer umumaw
putar nehe. Maran 'ar umumaw putar a'e ma'e
purumuhuhuk kar ma'e ma'ea'yr tuweharupi har
wanekuzaromo wazuka pa wa nehe. Maran 'ar
tapuzuhu umumaw putar heityk pyrer romo nehe.

Maran kwarahy zauxiapekwer ywak rehe har
umumaw putar heityk pyrer romo wiko pa wa
nehe, i'i izupe.

14 Aenu inugwer a'e ipuranu awer iwazar mehe
kury. — Umumaw putar 1.150 'ar nezewe nehe.
Teko nuzuka kwaw ma'ea'yr karuk mehe har
Tupan henataromo wa nehe. Nuzuka kwaw
ma'ea'yr ku'em mehe har wa nehe no. A'e 'ar ipaw
ire umukatu putar tapuzuhu Tupan henataromo
wa nehe, i'l izupe.

Tupan heko haw pe har Kapiriew her ma'e
umume'u Taniew ipuahu haw zawenugar izupe

15 Azeagaw teko heremixak kwer ikwaw pa ihe.
Na'arewahy amo ma'e awa zawenugar uzexak kar
herenataromo kury. 16 Aenu awa yrykawhu Uraz
iwyrize'eg mehe. Uhapukaz nezewe. — Kapiriew,
emume'u katu hemixak kwer 'aw awa pe nehe, i'l
izupe.

17 Na'e Kapiriew uhem heruwake Kkury.
Hemupytuhegatu kar uhem mehe. Apyk
hepenarag rehe heruwa ywy rehe imuhyk pa.
Uze'eg ihewe kury. — Ne awa umano ma'e ram
ne, ekwaw neremixak kwer nehe. Ta'e wexak kar
iahykaw rehe uzeapo ma'e ram newe xe, i'i ihewe.

18 1ze'eg mehe we heakazym ywy rehe he'ar
pa heruwaw ihe kury. Nezewe rehe we hepy-
hyk hemupu'am pa. 1° — Amume'u putar Tupan
ikwahy haw ipaw ire uzeapo ma'e ram newe
ihe nehe kury. Ta'e neremixak kwer ne puahu
zawenugar wexak kar 'ar iahykaw rehe har purupe
a'e xe, i'i ihewe. 20 — Erexak arapuharan mokoz
i'ak ma'e ne. I'ak wiko mokoz tuwihawete romo

wz‘a\. Mez wanuwihawete, Pezi wanuwihawete no.
21 Arapuharan ete awa wiko Kere wanuwihawete
romo. I'ak ipuku ma'e wiko wanuwihawete
izypy romo a'e. 22I'ak izypy ika re 4 i'ak uhem
hekuzaromo a'e wa. Umuza'aza'ak putar ywy 4
pehegwer romo wa nehe. Na'ikag kwaw tuwi-
hawete ipy zawe wa nehe. 23 A'e pureruze'egaw
wapaw etea'l mehe nehe, wakatu 'ymaw iaiw
wera'u mehe nehe, amo tuwihawete purupe
ma'erahy ipuraraw kar har purupe hemu'em
ma'e uzexak kar putar a'e nehe. 24 Upuner wera'u
putar oho iko nehe. Na'ikdg kwaw upuner haw
rupi. Amo ipuner haw rupi ikag putar nehe.
Umuaiw putar ma'e tetea'u nehe. Uzuka putar
teko ikag ma'e wa nehe no. Umumaw putar Tupan
hemiruze'eg wa nehe no. Uzapo putar wemimu-
tar nehe. Ma'e tetea'u omono'og putar uzeupe
nehe. 25 Nuzawy kwaw ikatu ma'e nehe. — Ikatu
ma'e, i'l putar teko izupe wa nehe. Hemu'em
putar wanupe nehe. Tuweharupi wiko wera'u
putar amo wanuwinehe. Uzuka putar teko tetea'u
wanupe wemu'em pa nehe. lahykaw rehe uze'eg
putar nezewe nehe. Azamatyry'ym putar Tupan
tuwihawete wanuwihawete ihe nehe, i'i putar
nehe. Tupan ae umumaw putar a'e awa a'e nehe.
Nuzuka kar kwaw teko wanupe nehe, i'i Kapiriew
ihewe.

26 Na'e uze'eg wi Kapiriew ihewe kury. — Aipo
amo umume'u ma'ea'yr hapy haw karuk mehe
har hemimume'u newe wa. Aipo umume'u katu

wazuka haw ku'em mehe har newe wa. Emume'u
zo neremixak kwer nepuahu zawenugar hemi-

mume'u teko wanupe nehe. Ta'e kwarahy tetea'u

ipaw ire zo a'e ma'e uzeapo putar a'e nehe, i'i
ihewe.

27 The Taniew amumaw 'ar tetea'u hezemu-
mikahy pa hema'eahy romo ihe. A'e re hekatu.

Azypyrog wi tuwihaw ima'ema'e haw iapo pa.
Nezewe rehe we hema'enukwaw wiwi heremixak
kwer rehe. Ta'e napuner kwaw ikwaw katu haw
rehe xe.

9

Taniew uze'eg Tupan pe wanam wanehe

1 Nariw Xerexe ta'yr a'e, Mez ywy rehe har
a'e, wiko Mawiron ywy rehe har wanuwihawete
romo kury. 2 Tuwihawete romo heko mehe
kwarahy ipy rehe azemu'e teko pape Tupan ze'eg
kwehe arer rehe ihe. Nezewe Tupan Tuwe-
harupi Wiko Ma'e uze'eg Zeremi pe a'e, uze'eg
imume'u har pe a'e. — Zeruzarez umumaw
putar 70 kwarahy heityk pyrer romo a'e nehe, i'i
izupe. Nema'enukwaw a'e 70 kwarahy wanehe.
3 Hezemumikahy haw hexak kar pa amunehew
pan ianam ma'e ma'eryru iapo pyr hekamir romo
kury. Apyk tanimuk rehe. Apytu'u hemai'u re.
Aze'eg tuwe Tupan hezar pe. Aenoz ma'e izupe no.
4 Aze'eg Tupan Tuweharupi Wiko Ma'e hezar pe.
Amume'u heremiapo kwer izupe. — Tupan hezar.
Nehua'u ne. Erepuner katu no. Erezekaiw katu
neamutar har wanehe. Erezekaiw katu neze'eg
heruzar har wanehe. Tuweharupi erezapo ikatu
ma'e waamutar haw hexak kar pa wanupe.
> Uruzapo ikatu 'ym ma'e tetea'u ure. Uruzapo
ikatu 'ymaw tetea'u no. Uruzapo iaiw haw
neamatyry'ym pa. Urupytu'u neze'eg heruzar

ire no. Nureruzar kwaw neremiapo kar no
haw. 6 Nuruzekaiw kwaw neremiruze'eg wanehe
neze'eg imume'u har wanehe. Uze'eg nerer
rehe tuwihawete wanupe wa, ureipy wanupe
wa no. Azeharomoete uze'eg teko Izaew ywy

rehe har nanan wa no. 7 Ne urezar nekatu-
ahy tuweharupi ne. Ko 'ar rehe ure neremi-

aihu ure, Zutez ywy rehe har wa, Zeruzarez pe
har wa no, ywy muite 'ymar neremimuhazgwer
wa, muitea'u har neremimuhazgwer wa no. Paw
rupi uremaranugar ure kury. Uremuhamuhaz pe
ne, ta'e uruamatyry'ym ure xe. 8 Ureruwihawete
wa, ureruwihaw wa no, ureipy wa no, paw rupi
uruzapo ikatu 'ym ma'e nerenataromo, o ure-
zar. A'e rupi uremaranugar kury. 9 Nezewe
rehe we urepuhareko katu pe ne. Nepuru-
munan wer ureremiapo kwer rehe wyzai 'ar
mehe. Aze uruamatyry'ym ure, nezewe rehe we
eremunan ureremiapo kwer. 10 Nureruzar kwaw
neze'eg, 0 Tupan Tuweharupi Wiko Ma'e. Nu-
ruiko kwaw neze'eg rehe. Kwehe mehe eremur
a'e neze'eg neremiruze'eg neze'eg imume'u har
wanupe. 11 Teko Izaew paw uzuhaw neze'eg
wa. Nuweruzar kwaw neremiapo kar haw wa.
Uruzapo ikatu 'ym ma'e nerenataromo. A'e
rupi eremu'ar kar ze'egaiw urerehe, iaiw haw
imu'ar kar pa urerehe no. Kwehe mehe Moizez
neremiruze'eg umuapyk a'e iaiw haw pape rehe.
12 Eremume'u ikatu 'ym ma'e urewe neremiapo
ram. Na'e erezapo a'e ma'e urewe, ureruwihaw
wanupe no. Erezepykahy urerehe. Ko 'ar 'ym
mehe nerezepyk pixik kwaw amo teko wanehe
urerehe nezepyk awer zawe. 13 A'e ma'e uzeapo

ma'e Moizez ze'eg awer rupi katete. Nezewe
rehe we nurupytu'u kwaw ikatu 'ym ma'e iapo
re. Nuruzeagaw kwaw neze'eg azeharomoete har
heruzar pa. Nuruzapo kwaw ma'e nemurywete
kar pa, Tupan Tuweharupi Wiko Ma'e urezar.
14 A'e rupi ne Tupan eremuaga'ym ko nezepykaw
urerehe imu'ar kar pa ne. Ereiko Tupan Tuwe-
harupi Wiko Ma'e romo. Nekatu wyzai ma'e iapo
mehe. Nuruzekaiw kwaw neremiapo kar haw
rehe.

15 0 Tupan urezar, erexak kar nepuner haw
uhua'u ma'e neremiaihu Ezit ywy wi wapyro
mehe ne. Te ko 'ar rehe teko tetea'u uze'eg
a'e neremiapo kwer rehe wa. Nezewe rehe we
uruzapo ikatu 'ym ma'e ure. 16 O urezar, ere-
purupuhareko katu ne. Eikwahy wiwi zo nehe.
Eikwahy wiwi zo Zeruzarez pe. Erezapo tawhu
nereko haw romo ne. Ywytyr nezeupe neremi-
monokatu kwer rehe tuz. Ikatu 'ym ma'e uruzapo
nerenataromo. Ureipy uzapo ikatu 'ym ma'e ner-
enataromo wa no. A'e rupi teko ko ywy huwake
harrehe haruze'eg urywahyahy waiko Zeruzarez
rehe wa, teko neremiaihu wanehe wa no. 170
Tupan urezar, herenu pe newe heze'eg mehe
nehe. Ezapo hereminoz nehe. Emono neze'egatu
nerapuzuhu rehe nehe. Nezewe mehe teko paw
ukwaw putar Tupan urezar romo nereko haw

wa nehe. Ko 'ar rehe ni amo nuzekaiw kwaw
nerapuzuhu rehe wa. 18 Einu katu ko heze'eg

nehe, o hezar  Ezapo hereminoz nehe no.
Ewapytymawok nereha iaiw haw urerehe u'ar ma'e
kwer hexak pa nehe. Eme'e tawhu nereko haw
rehe nehe no. Na'urekatu kwaw ure. Nuruiko

kwaw imunar 'ym ma'e romo. Urenoz ma'e
newe, ta'e urepuhareko katu haw uhua'u ne xe.
19 Urereinu pe nehe, o urezar. Emunan ureremi-
apo kwer urewi nehe. Ezapo urereminoz nehe,
urezar. Ezur urepytywa pa nehe. Na'arewahy
ezapo nehe, o Tupan hezar. Nezewe mehe teko
paw ukwaw putar Tupan romo nereko haw wa

nehe. Ta'e uruiko neremiaihu romo ure xe.
Zeruzarez wiko tawhu nereko haw romo no, a'e
Tupan pe.

Kapiriew umume'u uzeapo ma'e ram rehe
ze'egaw

20 Aze'eg wiwi iteko Tupan pe. Amume'u
wiwi heremiapo kwer ikatu 'ym ma'e izupe
no. Amume'u wiwi teko heanam wanemiapo
kwer izupe no. Aenoz wiwi ma'e Tupan Tuwe-
harupi Wiko Ma'e hezar pe no, ywytyr izupe
imonokatu pyrer imukatu awam henoz pa izupe
no. 21 Heze'eg mehe we Kapiriew a'e, Tupan heko
haw pe har hepuahu mehe heremixak kwer a'e,
ur na'arewahy uwewe pa hekutyr kury. Upytu'u

heruwake. Uhem na'iruz or mehe karuk mehe.
A'e 'ar mehe xaxeto uzuka ma'ea'yr karuk mehe

har Tupan henataromo wa. 22— Taniew, i'i ihewe.
— Azur kwez nepuahu mehe arer neremixak
kwer imume'u pa newe. 23 Neze'eg mehe nezypy-
rog mehe we Tupan uzapo nereminoz a'e. Tupan
neamutar katu a'e. A'e rupi hemur kar newe
neremixak kwer imume'u kar pa ihewe. Einu
katu heze'eg nehe. Ezeagaw ikwaw katu pa nehe.

24 Taniew, neanam wanehe Tupan izepykaw
a'e nehe, tawhu izupe imonokatu pyrer rehe
izepykaw a'e nehe no, umumaw putar 7 haw 70

kwarahy (490 kwarahy) nehe. Te upaw putar
Tupan iamatyry'ymaw nehe. Upytu'u putar ikatu
'ym ma'e iapo re wa nehe. Na'e Tupan umunan
putar neanam wanemiapo kwer ikatu 'ym ma'e
a'e nehe. Tupan uzapo putar ikatuahy ma'e
nehe, ta'e ikatuahy tuweharupi a'e xe. Neremixak
kwer uzeapo putar nehe. Uzeapo ma'e ram
imume'u pyrer uzeapo putar nehe. Xaxeto uzuka
putar ma'ea'yr Tupan henataromo a'e wa nehe
no. 25 Einu katu ko heze'eg nehe, Taniew. Ek-
waw nehe no. Amo tuwihawete uzapo wi kar
Zeruzarez tawhu teko wanupe a'e. A'e 'ar hen-
ataromo umumaw putar 49 kwarahy nehe. Na'e
tuwihawete Tupan hemixak kwer uhem putar a'e
nehe. Zeruzarez pe myteromo har pyahu ma'e,
iparirogaw aiha ma'e a'e no, umumaw putar 7
haw 62 kwarahy a'e nehe. Teko upuraraw putar
ma'erahy tetea'u a'e kwarahy wamumaw mehe
wa nehe. 26 A'e kwarahy paw ire amo uzuka e
putar a'e tuwihawete Tupan hemixak kwer a'e wa
nehe. Uhem putar amo tuwihawete wemiruze'eg
zauxiapekwer tetea'u wanupi a'e nehe. Umumaw
putar Zeruzarez tawhu wa nehe. Umumaw putar
Tupan Hapuzuhu wa nehe no. Iahykaw ur putar 'y
tyhu haw uwyrykahy ma'e ai nehe. Werur putar
zeamatyry'ymawhu nehe. Tupan umur kar putar
ma'e imumaw paw nehe no. Iahykaw werur
putar a'e ma'e imumaw paw nehe no. 27 A'e
tuwihawete uzapokatu putar uze'eg teko tetea'u
wanehe we a'e nehe. Umumaw putar 7 kwarahy
ma'e iapo pa uze'eg rupi nehe. A'e kwarahy
iku'aw har imumaw ire umupytu'u kar putar
teko ma'ea'yr Tupan henataromo wazuka re a'e

wa nehe. — Pepytu'u arozran Tupan pe imono
re hapuzuhu pupe nehe, i'i putar wanupe nehe
no. Umuapyk putar iaiwahy haw tapuzuhu pupe
Tupan henaw hekuzaromo nehe no. Upyta putar
a'e pe nehe. Na'e Tupan weityk putar a'e ma'e iapo
arer imumaw pa a'e nehe. Xo a'e re zo o'ok putar
a'e iaiwahy haw a'e wi nehe. Ta'e umume'u a'e
ma'e iapo awam a'e xe.

10

Taniew wexak ma'e upuahu zawenugar pe har
Xikire yrykawhu izywyr wiko mehe

1The Taniew ihe, (Mewtexazar herer inugwer
ihe). Xiru Pezi ywy rehe har wanuwihawete romo
heko mehe na'iruz haw kwarahy rehe Tupan
umur uze'eg ihewe a'e. Azeharomoete a'e ze'eg.
Zawaiw katu ikwaw katu haw ihewe. Hepuahu
mehe Tupan umume'u kar hemimume'u ihewe.

2 Na'e amumaw 21 'ar umano ma'e kwer rehe
uzai'o ma'e ai hereko pa. 3 A'e 'ar rehe na'u kwaw

temi'u hete katu ma'e. Na'u kwaw ma'ero'o kwer.
Na'u kwaw win. Namuguz kwaw he'aw.

4Zahy ipy rehe 24 haw 'ar mehe aiko yrykawhu
Xikire izywyr ihe. > Na'arewahy aexak amo Tupan
heko haw pe har kamir irin iapo pyrer imunehew
har ihe kury. Umunehew uzeku'apixi haw or
ikatuahy ma'e iapo pyrer no. 6 Hetekwer heny
katu ita hekuzar katu ma'e ai. Huwa nuzawy
kwaw aman iweraw paw. Heha nuzawy kwaw
tapuru 'yw ukaz ma'e. Izywa, hetyma heny katu
itazu morog 1muhygatu pyrer ai. Ize'eg wanoanog
teko tetea'u waze'eg ai.



TANIEW 10:7 xlviii TANIEW 10:16

7 Xo_ihe aexak a'e ma'e ihe. Herehe we har
nuexak kwaw wa. Nezewe rehe we ukyzeahy

uzan pa uzeamim pa wa. 8Ihe zutyka'i aiko a'e
pe a'e ma'e purumupytuhegatu kar ma'e hexak
mehe. Hepir xigatu hekyze pa. Hekagaw uhem
ihewi. 9 Aenu Tupan heko haw pe har ize'eg mehe.
A'e rupi a'ar heruwaw ywy rehe. 10 Na'e amo
hemupu'am opo pupe kury. Apyk hepenarag rehe
kury, ywy rehe apokok pa. 11Na'e Tupan heko haw
pe har uze'eg ihewe kury. — Taniew. Tupan nea-
mutar katu a'e. Hemur kar newe hemuze'eg kar
pa. Epu'am nehe. Ezekaiw katu heze'eg rehe nehe
kury, i'i ihewe. Na'e apu'am kury. Aryryryryz
ihe. 12 Na'e uze'eg wi ihewe kury. — Ekyze zo
nehe, Taniew. Ta'e Tupan nerenu neze'eg mehe
a'e kury xe. Erezemuigo kar ikag 'ym ma'e romo
henataromo ne, ta'e ereputar ma'e kwaw ikatu

haw ne xe. A'e 'ar mehe we wenu nereminoz a'e.
Tupan hemur kar newe neze'eg iwazar har romo.

13 Pezi ywy rehe har wanuwihaw umumaw 21 'ar
heamatyry'ym pa a'e. Na'e amo Tupan heko haw pe
har wanuwihaw Migew her ma'e ur hepytywa pa
a'e. Ta'e ihe zutyka'i azamatyry'ym Pezi ywy rehe
har wanuwihawete ihe wa xe. 14Kutari azur kwez
newe neanam wanupe uzeapo ma'e ram imume'u
pa newe kury. Ta'e neremixak kwer nepuahu
Zawenugar umume'u uzeapo ma'e ram newe a'e xe,
i'iihewe.

15 A'e ma'e ihewe imume'u mehe naze'eg kwaw.
Ame'e ywy rehe. 16 Na'arewahy amo ma'e awa
zawenugar opokok hereme rehe a'e kury. Na'e
azypyrog Tupan heko haw pe har herenataromo
har pe heze'eg pa kury. — Hezar, a'e heremixak

kwer hemukyze kar a'e. Nahekag kwaw kury.
17 Ereiko hezar romo. Napuner kwaw newe
heze'egaw rehe. Hekagaw uhem ihewi upaw
rupi. Napuner etea'i kwaw hepytuhemaw rehe,
a'e izupe.

18 Na'e opokok wiherehe. Ipokok mehe hekagaw
uzewyr ihewe.

19Uze'egihewe. — Tupan neamutar katu a'e. A'e
rupi Ekyze zo nehe. Tuwe Tupan ikatu haw wiko
nerehe nehe. Nerurywete nehe. Ekyze zo nehe,
i'1 ihewe. Na'e hekag wera'u kury. Aze'eg izupe.
— Eze'eg nehe, ta'e eremur hekagaw ipyahu ma'e
kwez ihewe ne xe, a'e izupe.

20-21 Uze'eg ihewe. — Marazawe tuwe azur
newe heze'eg pa ihe. Aipo erekwaw. Azur pape
ze'eg azeharomoete har rehe har imume'u pa
newe ihe. Ko 'ar rehe aha putar tekwe Pezi ywy
rehe har wanehe uzekaiw ma'e iamatyry'ym pa
ihe. Iamatyry'ym ire Kere ywy rehe har wanehe
uzekaiw ma'e ur putar hekutyr a'e nehe no.
Waamatyry'ym mehe naheta kwaw hepytywa har
wa. Migew wiko Izaew wanehe uzekaiw ma'e
romo a'e.

11
1 Xo a'e zo hepytywa a'e, xo a'e zo hepyro
heamatyry'ymar wanuwi.

Tuwihawete ur ma'e ram wa .
2 Na'e Tupan heko haw pe har uze'eg wi ihewe

kury. — Amume'u putar ze'eg azeharomoete har
newe nehe kury. Heta putar na'iruz Pezi ywy

rehe har wanuwihawete wa nehe. A'e re heta
putar wanuwihawete 4 haw nehe no. Hemetarer

katu wera'u putar amo wanuwi paw rupi nehe.
Hemetarer katu putar nehe. A'e rupi upuner
katu nehe no. Omono'og putar wemiruze'eg za-
uxiapekwer paw rupi wa nehe. Uzamatyry'ym
putar Kere ywy rehe har oho wa nehe. 3 A'e re
ur putar amo tuwihawete ipuruzukaiwahy ma'e
nehe. Wiko putar teko tetea'u wanuwihawete
romo nehe. Uzapo putar wemimutar nehe.
4]puner wera'u mehe upaw putar ipureruze'egaw
nehe. Uzemuza'aza'ak putar 4 pehegwer romo

nehe. Tuwihawete a'e tuwihawete hekuzaromo
wiko ma'e ram nuiko kwaw izuapyapyr romo wa.

Nupuner katu kwaw izawe wa nehe.

5 Ezit ywy rehe har wanuwihawete
upuner putar a'e nehe. Amo zauxiapekwer
wanuwihaw upuner wera'u putar izuwi a'e
nehe. Hemiruze'eg heta tetea'u wera'u putar
a'e tuwihawete hemiruze'eg wanuwi wa nehe.
6 Amo kwarahy ipaw ire Ezit wanuwihawete
uzemono'og putar Xir wanuwihawete rehe we
a'e nehe. Ezit wanuwihawete omono putar
wazyr Xir wanuwihawete pe hemireko romo
nehe. — Nezewe mehe Xir wanuwihawete
naheamatyry'ym kwaw a'e nehe, i'i putar Ezit
wanuwihawete uzeupe nehe. Nezewe rehe we
nuzeapo kwaw ma'e ize'eg rupi nehe. Ta'e amo
uzuka putar tazyr a'e wa nehe. Uzuka putar
imen wa nehe, uzuka putar imemyr wa nehe
no, uzuka putar uma'ereko ma'e paw rupi wa

nehe no. 7 Nan kwehe tete amo a'e kuza ianam
wiko putar tuwihawete romo a'e nehe. Omono'og

putar wemiruze'eg zauxiapekwer a'e wa nehe,
Xir wanuwihawete hemiruze'eg waamatyry'ym pa

wa nehe. Wixe putar tawhu tata ma'e pupe wa
nehe, wazeamimaw pupe wa nehe. Weityk putar
wazuka pa wa nehe. 8 Tuwihawete weraha putar
tupan a'ua'u Xir wazar uzeupi a'e wa nehe, Ezit
pe wa nehe. Weraha putar hekuzar katu ma'e or
iapo pyrer parat iapo pyrer uzeupi a'e nehe no.
Na'e a'e mokoz ywy rehe har umumaw putar amo
kwarahy uzeamatyry'ym 'ym pa wa nehe. 9 A'e
re Xir wanuwihawete uzeagaw putar Ezit ywy
rehe wixe haw rehe zauxiapekwer wanupi nehe.
Nezewe rehe we Ezit ywy rehe har weityk putar
Xir ywy rehe har a'e wa nehe. Xir uzewyr putar
uiwy pe wa nehe.

10 Xir wanuwihawete ta'yr uzemuaga'ym putar
zeamatyry'ymawhu rehe wa nehe. Omono'og putar
zauxiapekwer tetea'u wa nehe. Pitai ta'yr uhem
putar oho Ezit heityk pa nehe. Weityk putar
ma'e paw imumaw pa 'y tyhu ma'e uwyrykahy
ma'e ai nehe. Wixe putar Ezit ywy rehe nehe
no. Uzamatyry'ym putar tuwihawete hapuzuhu tata
a'e nehe. 11 Ezit wanuwihawete wikwahy putar
izupe nehe. Uhem putar zauxiapekwer wanupi
Xir waamatyry'ym pa nehe. Xir uzemono putar
Ezitwanupe wa nehe. 12Ezit wanuwihawete wiko
wera'u putar nehe. — Aeityk Xir ihe wa, i'i putar
uzeupe nehe. — Azuka zauxiapekwer tetea'u ihe
wa, 'l putar uzeupe nehe. Nezewe rehe we ipuner
haw upaw putar na'arewahy nehe. 13 Amo 'ar
mehe Xir wanuwihawete omono'og putar zauxia-
pekwer tetea'u wera'u a'e wa nehe. Amo kwarahy
pawire uzewyr putar Ezit idmatyry'ym pa nehe.
Weraha putar puruzuka haw tetea'u uzeupinehe.

Weraha putar zauxiapekwer tetea'u uzeupi wa
nehe no.

14 Na'e teko amo ywy uzamatyry'ym putar Ezit
wanuwihawete a'e wa nehe. Amo awa Izaew
ywy rehe har ipuruzukaiwahy ma'e wiko putar
a'e lamatyry'ymar wainuinuromo a'e wa nehe
no. Wexak putar ma'e upuahu mehe wa nehe.
A'e rupi uzamatyry'ym putar a'e tuwihawete wa
nehe. Nezewe rehe we a'e tuwihawete we-
ityk putar wamatyry'ymar a'e wa nehe. 15 Xir
wanuwihawete ur putar wemiruze'eg zauxia-
pekwer wanupi nehe. Uzapo putar uzeupir awam
tawhu amo tawhu parirogawtata haw izywyr nehe.
Na'e wixe putar ipupe ipyro pa wa nehe. Ni
zauxiapekwer Ezit ywy rehe har ikag wera'u ma'e
nupuner kwaw zauxiapekwer Xir ywy rehe har
wanur ire wamupytu'u kar haw rehe wa nehe.
16 Ezit waamatyry'ymar uzapo putar wemimutar
wanehe wa nehe. Nezewe rehe we zauxiapekwer
Ezit ywy rehe har nupuner kwaw wanupe wa
nehe. Wixe putar ywy Izaew wanupe imume'u
pyrer rehe wa nehe no. Weityk putar paw rupi wa
nehe, ipyhyk pa wa nehe.

17 Na'e Xir wanuwihawete umuagd'ym putar
wemiruze'eg zauxiapekwer paw wa nehe, Ezit
waamatyry'ym awam rehe wa nehe. Ipureityk
wer wamatyry'ymar wanehe, a'e rupi uzapokatu
putar uze'eg Ezit wanuwihawete rehe we a'e
nehe. Umume'u putar wazyr izupe hemireko
ram romo wa nehe. Nezewe rehe we nuzeapo
kwaw ikatuma'e izupe nehe. 18 Na'e uzamatyry'ym
putar tawhu yryhu Mezitehan izywyr har a'e nehe
kury. Upyhyk putar tawhu tetea'u nehe. Na'e

amo zauxiapekwer amo ywy rehe har wanuwi-
haw umumaw putar heko wera'u haw nehe, imu-
maranugar kar pa nehe. 19 Xir wanuwihawete
uzewyr putar tawhu tata ma'e uiwy rehe har
waamatyry'ym pa wa kury. Nupuner kwaw nehe.
Amo uzuka putar nehe. A'e re ni amo nuze'eg
pixik kwaw hehe wa nehe.

20 Amo awa wiko putar tuwihawete romo

hekuzaromo a'e nehe. A'e tuwihawete omono
kar putar wemiruze'eg tuwihaw teko nanan a'e

nehe. A'e tuwihaw omono'og putar temetarer
izupe nehe. Nezewe mehe hemetarer katu putar
nehe. Ikag putar nehe no. Nan kwehe tete amo
uzuka putar a'e tuwihawete nehe. Nuzuka kwaw
zeamatyry'ymawhu pe wa nehe.

21 Amo wiko putar Xir wanuwihawete romo
a'e tuwihawete imano re nehe. Ilaiw putar
nehe. Nuiko kwaw a'e tuwihawete ta'yr romo.
Nezewe rehe we wiko putar tuwihawete romo
nehe. Umume'u putar ikatu 'ym ma'e wemiapo
ram upy'a pupe nehe. Numume'u kwaw teko
wanupe nehe. Omono'og putar umyrypar upuner
ma'e wa nehe. Weityk putar tuwihawete ram
azeharomoete har wa nehe. Na'e wiko putar
tuwihawete romo hekuzaromo nehe. 22 Weityk
putar wamatyry'ymar zauxiapekwer paw rupi
a'e wa nehe. Uzuka putar xaxeto wanuwihaw
no. 23 Uzuhaw putar uze'eg amo wanupe
wemiapo katu kwer nehe. Hemu'em wanupe.
Hemiruze'eg zauxiapekwer naheta tetea'u kwaw
wa. Nezewe rehe we ikdg wera'u tuweharupi
a'e. 24 Uzamatyry'ym putar a'e ywy pehegwer
hemetarer katu wera'u ma'e oho a'e wa nehe.

Uzapo putar iaiw ma'e a'e ywy pehegwer rehe
nehe. Hamuz nuzapo pixik kwaw agwer ma'e.
Umuza'aza'ak putar ma'e wemipyhyk kwer paw
nehe, zauxiapekwer wanupe imono pa nehe:
temetarer, ywy, ma'e hekuzar katu ma'e no.
Na'e umumaw putar amo 'ar tawhu tata ma'e
waamatyry'ym awam imume'u pa no.

25 Uzeruzar putar upuner haw rehe nehe,
ukyze 'ymaw rehe nehe no. A'e rupi oho putar
Ezit wanuwihawete kutyr wemiruze'eg zauxia-
pekwer wanupi nehe. Ezit wanuwihawete wer-
aha putar zauxiapekwer tetea'u ikutyr a'e wa
nehe no. Nezewe rehe we nuityk kwaw a'e
tuwihawete nehe, 26 ta'e hehe we har tuwihaw
uzemyrypar putar inugwer tuwihaw rehe we a'e
wa nehe xe. A'e rupi a'e tuwihaw weityk putar

Ezit wanuwihawete nehe. Ezit wanuwihawete
imyrypar weraha putar uzar iaiw haw pe wa.

Zauxiapekwer Xir ywy rehe har weityk putar Ezit
hemiruze'eg zauxiapekwer wa nehe. Uzuka putar
zauxiapekwer Ezit ywy rehe har tetea'u wa nehe.
27 Na'e a'e mokoz tuwihawete uzeawaxi putar a'e
wa nehe. Umume'u putar temu'emaw uzeupe wa
nehe. Pitaitaigatu ipurapo wer putar ikatu 'ym
ma'e rehe uzeupe wa nehe. Ni amo nuweityk
kwaw inugwer wa nehe, ta'e wa'ar nuhem kwaw
a'e rihi xe. 28 A'e re Xir wanuwihawete uzewyr
putar uiwy rehe nehe. Weraha putar wemetarer
zeamatyry'ymawhu pe imono'og pyrer uzeupinehe.
— Amupytu'u kar putar Izaew Tupan imuwete
katu re ihe wa nehe, i'i putar uzeupe nehe. Uzapo
putar wemimutar Izaew wakutyr nehe no. A'e re
uzewyr putar uiwy rehe nehe.

29 'Ar ikatu ma'e ihem mehe oho wi putar Ezit
ikutyr zauxiapekwer waneraha pa no. Izypy
mehe weityk Ezit a'e wa. Nuityk kwaw mokoz
haw rupi nehe. 30 Na'e zauxiapekwer ur putar
kwarahy heixe haw kutyr wi kanuhu pupe a'e
wa nehe kury. Uzamatyry'ym putar Xir wa nehe.
Zawaiw katu putar izupe nehe. A'e rup1 upytu'u
putar a'e zauxiapekwer Waamatyry ym ire nehe.
Wikwahy putar nehe, a'e rupi uzamatyry'ym wi
putar Izaew wa nehe. Uzapo putar wemimu-
tar Izaew wanehe nehe. Amo Zutew Tupan
imuwete re upytu'u ma'e kwer umume'u putar
hemiapo ram izupe wa nehe. Uzapo putar
ma'e waze'eg rupi nehe. 31 Hemiruze'eg za-
uxiapekwer umuaiw putar Tupan Hapuzuhu wa
nehe. Xaxeto uzuka putar ma'ea'yr ipupe Tupan
henataromo tuweharupi wa nehe. A'e tuwi-
hawete umupytu'u kar putar wazuka re wa
nehe. Umuapyk putar iaiwahy ma'e tapuzuhu
pupe Tupan henaw hekuzaromo nehe no. 32 —
Pekatuahy, i'i mua'u putar Zutew Tupan imuwete
re upytu'u ma'e kwer Xir ywy rehe har pe wa
nehe. Tupan iamutar katu har nuzeruzar kwaw
ize'eg rehe wa nehe. Ikag wiwi putar wa nehe.
Uzamatyry'ym putar a'e tuwihawete wa nehe.
33 Purumu'e ma'e ma'e kwaw katu har weruze'eg
putar teko a'e wa nehe. Tuwihawete umumaw
putar amo 'ar a'e purumu'e ma'e wazuka pa tak-
ihepuku pupe wa nehe, tata pupe wa nehe no.
Aze ru'u omono kar putar amo ywy rehe wa nehe
ipyhyk pyrer romo wa nehe. Aze ru'u upyhyk
putar wama'e paw rupi nehe. 34 A'e ma'erahy ipu-

raraw paw 'ar mehe amo upytywa putar Tupan
hemiaihu wa nehe. Amo upytywa mua'u putar
wa nehe no. 35Uzuka putar amo purumu'e ma'e
ma'e kwaw katu har wa nehe. Nezewe izeapo
haw umukatu putar Tupan hemiaihu wa nehe.
Ikatu wera'u putar henataromo wa nehe. Agwer
ma'e uzeapo putar oho iko te iahykaw rehe nehe.
Tupan wexaexak iahykaw 'ar a'e.

36 Xir ywy rehe har wanuwihaw uzapo putar

wemlmutar a'enehe. — Aiko wera'u amo wanuw1
ihe,i'i putar uzeupe nehe. — Apuner wera'u tupan

wanuwi upaw rupi katete ihe, i'i putar uzeupe
nehe. Umume'u putar iaiw ma'e Tupan ikutyr
nehe, amo tupan wakutyr wa nehe no. Uzapo
putar agwer ma'e oho iko nehe, te amo 'ar mehe
Tupan uzepyk putar hehe a'e nehe. Ta'e Tupan
uzepyk putar wemimume'u kwer rupi katete a'e

nehe xe. 37 Ale tuwihawete numuwete kwaw
wamuzgwer wazar tupan a'e wa nehe. Amo tupan

ikatu kuza wanupe wa. Numuwete kwaw a'e
tupan a'e wa nehe no. Heta tetea'u tupan teko

wanemimuwete wa. Numuwete kwaw ni amo a'e
tupan a'e 'ar mehe a'e wa nehe. — Apuner wera'u

amo tupan wanuwi ihe, i'i a'e. 38 Umuwete katu
putar tupan tawhu tata ma'e wanehe uzekaiw
ma'e a'e nehe. Tamuzgwer nukwaw kwaw a'e
tupan a'e wa. A'e tuwihawete omono putar ma'e
a'e tupan pe nehe: or, parat, ita hekuzar katuma'e,
amo ma'e hekuzar katu ma'e no. 39 Teko tupan
amo ae ywy rehe har imuwete har upytywa putar
a'e tuwihawete a'e wa nehe. A'e rupi upyro putar
tawhu tata ma'e wamatyry'ymar wanuwi a'e nehe.
Aze amo umuigo kar uwihawete romo wa nehe,

a'e tuwihawete omono putar ma'e a'e teko pe wa

nehe: temetarer, tuwihaw romo teko haw, ywy
no.

40 'Ar iahykaw rehe har ihem mehe, Ezit
wanuwihawete  uzamatyry'ym  putar  Xir

wanuwihawete wa a'e nehe. Xir wanuwihawete
oho putar ikutyr upuner haw paw heraha pa

nehe: ywyramawa zeamatyry'ymawhu pe har
wemiruze'eg zauxiapekwer kawaru iku'az har
wa no, kanuhu tetea'u no. Xir hemiruze'eg
zauxiapekwer wixe putar Ezit ywy rehe 'y typy
ma'e uwyrykahy ma'e ai wa nehe. 41 Wixe putar
ywy Tupan hemimume'u kwer rehe a'e wa nehe
no. Uzuka putar teko tetea'u wa nehe. Amo teko
uzepyro putar izuwi wa nehe: Enom izuapyapyr
wa, Moaw izuapyapyr wa, Amon izuapyapyr
tetea'u wa. 42 Hemiruze'eg zauxiapekwer upyhyk
putar ywy tetea'u a'e wa nehe. Te Ezit nuzepyro
kwaw ipo wi wa nehe. 43 Weraha putar ma'e
tetea'u Ezit wi nehe: or, ma'e or iapo pyrer, parat,
ma'e parat iapo pyrer, ma'e hekuzar katu ma'e.
Upyhyk putar Irim ywy nehe no. Upyhyk putar
Exio ywy nehe no. 44 Na'e amo ur putar kwarahy
ihemaw wi wa nehe, kwarahy heixe haw awyze
har kutyr har wi wa nehe no, ma'e imume'u pa
izupe wa nehe. A'e ma'e henu mehe ukyzeahy
putar a'e nehe. Wikwahy putar nehe no. Ae
rupi uhem putar oho wemiruze'eg zauxiapekwer
wanupi nehe. — Azuka putar teko tetea'u ihe wa
nehe, i'i putar uzeupe nehe. 45 Umuapyk putar
wapuzran uker haw iapo pa yryhu Mezitehan
huwake ywytyr ipurag eteahy ma'e Tupan pe
imonokatu pyr huwake nehe. Nezewe rehe we

umano putar nehe. Naheta kwaw ipyro har wa
nehe.

12

Uzeapo ma'e ram iahykaw rehe aram

1 Uze'eg wiwi Tupan heko haw pe har ihewe.
— A'e 'ar mehe Tupan heko haw pe har Migew
Tupan hemiaihu wanehe uzekaiw ma'e uzexak
kar putar a'e nehe kury. Heta putar zawaiw katu
haw tetea'u a'e 'ar mehe nehe. A'e 'ym mehe
nuzeapo pixik kwaw agwer iaiw haw purupe.
Aze Tupan umuapyk amo teko her upape rehe,
upyro putar a'e teko a'e nehe. Upyro putar paw
rupi wa nehe. 2 Teko umano ma'e kwer tetea'u
wikuwe wi putar wa nehe. Amo wereko putar
tuweharupi weko awam wa nehe. Amo upuraraw
putar ma'erahy tuweharupi Tupan izepyk awam
wa nehe no, upuraraw putar tuweharupi iaiw

haw wa nehe no. 3 Purumu'e ma'e ma'e kwaw
katu har a'e wa, teko tetea'u ikatu ma'e iapo haw

rehe purumu'e ma'e wa nehe, uhyape katu za-
hytata ai wa nehe. Nuwew pixik kwaw waneny
katu haw nehe. 4 Ne Taniew ne, Emume'u zo
ko ma'e amo wanupe nehe. Ewapytym a'e pape
amo iwapytymaw pupe nehe. Nezewe mehe ni
amo nuwapytymawok kwaw iahyk 'ym mehe we
wa nehe. Teko tetea'u uzan putar ko rupi wa nehe,
uzan putar kwe rupi wa nehe no. Heko wer putar
ma'e kwaw katu wera'u har romo wa nehe.

5> Na'e aexak mokoz Tupan heko haw pe har

yrykawhu izywyr upu'am ma'e ihe wa kury. Wiko
uzeakea'i wa. 6 Amo upuranu Tupan heko haw pe
har kamir irin iapo pyrer hereko har rehe kury.

Yrykawhu ihemaw kutyr hekon. — Ma'e 'ar mehe
a'e ma'e ikatuahy ma'e uzeapo putar paw rupi
nehe, i'i izupe.

7Tupan heko haw pe har upir opo ywak ikutyr
kury. Uze'eg Tupan Tuweharupi Wiko Ma'e her
rehe kury. — Amume'uahy ko ma'e ihe kury: a'e
ma'e paw uzeapo putar na'iruz kwarahy iku'aw
har ipaw ire nehe. Tupan hemiaihu wanupe
ma'erahy ipuraraw kar ire uzeapo putar nehe, i'i
izupe.

8 Nakwaw katu kwaw ize'eg. A'e rupi apuranu
hehe. — Emume'u iahykaw rehe har ihewe nehe,
a'e izupe.

9 Uwazar heze'eg ihewe. — Kutari, Taniew,
erepuner neho haw rehe kury. Emume'u zo amo
pe nehe. Xo iahykaw rehe teko ukwaw putar wa
nehe. 10 Teko tetea'u upuraraw putar ma'erahy
wa nehe. Nezewe mehe ikatu putar wa nehe,
ikatu wera'u putar Tupan henataromo wa nehe.
Ikatu 'ym ma'e uzapo wiwi ikatu 'ym ma'e oho
waiko wa nehe. Ni amo nukwaw kwaw uzeapo

ma'e wa nehe. Xo ma'e kwaw katu har ukwaw
putar wa nehe. 11 A'e tuwihawete umupytu'u kar

putar teko ma'ea'yr wazuka re wa nehe. Na'e
umuapyk putar iaiwahy haw Tupan Hapuzuhu
pupe nehe. Na'e umumaw putar 1.290 'ar nehe.
12 Tupan rehe uzeruzar ire upytu'u 'ym ma'e ram
a'e wa, aze umumaw 1.335 'ar upytu'u 'ym pa wa
nehe, hurywete putar wa nehe.

13 Ne Taniew nekag wiwi te iahykaw rehe nehe.
Eremano putar nehe. Iahykaw rehe erekweraw
wi putar nehe, neremiapo kwer hekuzar ipyhyk
pa nehe. Upaw.

